ޔައުމިއްޔާ
ޢާއްމު ކޮމިޓީގެ 6 ވަނަ ބައްދަލުވުން. (19.04.2010)

ރިޔާސަތުން ވާހަކަދެއްކެވުން:

`. ޢާއްމު ކޮމިޓީގެ 6 ވަނަ ބައްދަލުވުމަށް އެންމެހާ ޢިއްޒަތްތެރި މެންބަރުންނަށް މަރުޙަބާ ދަންނަވަން. މި ވަގުތު ވަޑައިގެން ތިއްބެވި ޢިއްޒަތްތެރި މެންބަރުންނަކީ، ހުޅުހެންވޭރު ދާއިރާގެ ޢިއްޒަތްތެރި މެންބަރު މޫސާ މަނިކު، އަދި މެދު ހެންވޭރު ދާއިރާގެ ޢިއްޒަތްތެރި މެންބަރު ޢަލީ ޢާޒިމް، އަދި ދާންދޫ ދާއިރާގެ ޢިއްޒަތްތެރި މެންބަރު ރިޔާޟު، ގެމަނަފުށީ ދާއިރާގެ ޢިއްޒަތްތެރި މެންބަރު އިލްހާމް، އަދި ތުލުސްދޫ ދާއިރާގެ ޢިއްޒަތްތެރި މެންބަރު ރޮޒައިނާ. އާދެ، މިއަދު އެޖެންޑާ އަށް ދިއުމުގެ ކުރިން އަޅުގަނޑު ދަންނަވާލަން ބޭނުންވޭ މަޖިލީހުގެ ރައީސް އަށް ޤައިދީން މާފުށީ ޖަލުގައި ތިބި ޤައިދީން ފޮނުވާފައި އޮތް ސިޓީ އެއް އެބަ އޮތް. މި ސިޓީ އާ އެކު އެބަވޭ އެ މީހުންގެ ޕެޓިޝަނެއް. އެހެންވީމާ، މަޖިލީހުގެ ރައީސް އެދިވަޑައިގަންނަވާ އެބަ މި ޕެޓިޝަން ފޮނުވާނެ ކޮމިޓީ އެއް ނުވަތަ މި މައްސަލަ ފޮނުވާނެ ކޮމިޓީ އެއް ޢާއްމު ކޮމިޓީ އިން ނިންމައިދެއްވުމަށް. އެހެންކަމުން، އެ ކަމުގައި އަޅުގަނޑުމެން ކޮންމެވެސް ގޮތެއް ނިންމުމަށްފަހު އަޅުގަނޑުމެންގެ އެޖެންޑާ އައިގެން ކުރިއަށްދިއުން ރަނގަޅު ކަމަށް އަޅުގަނޑަށް ދެކެން.
ގެމަނަފުށީ ދާއިރާގެ މެންބަރު އިލްހާމު އަޙުމަދު ވާހަކަދެއްކެވުން:
މި ކަމަކީ މިއީ އަޅުގަނޑަށް ހީވަނީ މި ކަމުގެ ބާވަތުން ޕެޓިޝަން ކޮމިޓީ އާ ގުޅިފައި ހުރި ކަމަކަށް އަޅުގަނޑަށް ފެންނާތީ އަޅުގަނޑު ހިތަށް މި އަރަނީ ޕެޓިޝަން ކޮމިޓީ އަށް ކަންނޭނގެ މި ފޮނުވަން މި ޖެހެނީ. ދެން މީގެ އެކަމަކު ލިޔެފައި މި ވަނީ ކުއްލި މައްސަލަ އެކޭ އެ މީހުން މި އޮންނަނީ ލިޔެފައި. ލިޔެފައި އޮތް ޢިބާރާތުގައި އެ ބޭފުޅުން. އެހެންވީމާ، ކުއްލި މައްސަލަ ދާ ކޮމިޓީ އަކީ ކޮބައިތޯ ސާފުކޮށްލަ ދެއްވައިފިއްޔާ ވަރަށް ރަނގަޅު އިދާރީ މޭޒުން. އެއިރުން އަޅުގަނޑުމެންނަށް އިނގޭނެ ކޮންމެވެސް ވަރެއްގެ މީގައި ކުއްލި މައްސަލަ ދާ ތަނަކަށް ފޮނުވާލީމާ، ރަނގަޅުވާނެ ކަމަށް އަޅުގަނޑު ޤަބޫލުކުރަނީ އެ ގޮތަށް. ދެން ޖަލު އޮންނަ ކޮމިޓީ އެއް ވެސް އޮވޭ ކަންނޭނގެ މި ތާނގައި އޭތި ކުޑަކޮށް ޗެކުކޮށްލަން. 
ރިޔާސަތުން ވާހަކަދެއްކެވުން:
އާދެ، މީގައި ޤައިދީންގެ ފަރާތުން މީގައި މި އޮންނަނީ އަޙުމަދު ދީދީ ކިޔާ ބޭފުޅަކު ސޮއިކުރައްވާފައި. އެ ބޭފުޅަކު އެބަ ވިދާޅުވޭ މި ސިޓީ އާ މި ކުއްލި މައްސަލަ އާ ބެހޭ ގޮތުން ޖަލުގެ ބޭފުޅުން ލިޔުއްވާފައިވާ ލިޔުއްވުން ހިތަދޫ މެދު ދާއިރާގެ، ހިތަދޫ އުތުރު ދެއްތޯ ޙަސަން ލަޠީފު. ޙަސަން ލަޠީފަށް މި ސިޓީ ފޮނުއްވައިދެއްވުމަށް އެދިފައި މި ވަނީ. އެހެންވީމާ، މިއާ މެދުގައި ކުޑަކޮށް މީތި ބައްލަވާލައްވާފައި އެއްޗެއް އަޅުގަނޑަށް ހީވަނީ ގޮތެއް ނިންމުން ރަނގަޅު ކަންނޭނގެ އެހެންނޫންތޯ. ކުޑަ ވަގުތުކޮޅެއް އަޅުގަނޑަށް ހީވަނީ ބައްލަވާލައްވަން ދޫކޮށްލުން ވެސް ރަނގަޅު ކަންނޭނގެ. އާދެ، އަޅުގަނޑު ރިޔާޟަށް ފުރުޞަތެއް އަރުވާނަން.  
ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:

އަޅުގަނޑުމެން މިއަދުގެ އެޖެންޑާ އަކީ މި ކޮމިޓީގެ ގަވާއިދު. މިކަމާ ގުޅިގެން އަޅުގަނޑުމެންނަށް ކޮންމެވެސް އެއްޗެއް އެނގިފައި އޮތީމަ އަޅުގަނޑުމެންނަށް ގަވާއިދު ކުޑަކޮށް ދިރާސާކޮށްލީމަ އިނގޭނެ. މިހާރު ކުއްލި މައްސަލަ އެއް ނުވަތަ ޕެޓިޝަނެއް ހުށަހަޅަންޏާ ހުށަހަޅަންޖެހޭނީ ރައްޔިތުންގެ މަޖިލީހުގެ މެންބަރަކު މެދުވެރިކޮށް. ކޮންމެ ދިވެހި ރައްޔިތަކަށް ނުލެވޭނެ. ދެން މި ތަނުގައި ބައެއް ކޮމިޓީތަކަށް ޢާއްމު ރައްޔިތުންނަށް މައްސަލަ ހުށަހެޅޭ މެކެނިޒަމެއް އަޅުގަނޑަށް ހީވަނީ ކުރީގެ ގަވާއިދުގައި ވެސް އޮވޭ. މިހާރުގެ ގަވާއިދުގައި ވެސް އޮންނާނެހެން އަޅުގަނޑަށް ހީވަނީ. އެހެންވީމާ، މީގައި ވަކި މެންބަރަކަށް މި ކޮމިޓީ މެދުވެރިކޮށް ރައްޔިތުންގެ މަޖިލީހުގެ މެންބަރަކަށް ފޮނުވަން އަޅުގަނޑުމެންނަށް ލާޒިމުވުން އެއީ ކުރުން އެއީ އަޅުގަނޑަކަށް ހިއެއް ނުވޭ އަޅުގަނޑުމެންގެ ކަމެއްހެނެއް. އެ މެންބަރަކަށް އެ ބޭފުޅުން ފޮނުވީމަ ރަނގަޅުވާނެ. އެހެންވީމާ، މީގައި މިސާލަކަށް އަޅުގަނޑުމެން ކުޑަކޮށް ގަވާއިދު ބަލައިލަން އެބަޖެހޭ. އަޅުގަނޑު މެދުވެރިކޮށް މި ބޭފުޅުންނަށް މި ރައްޔިތުންގެ މަޖިލީހަށް ލެވިދާނެ. ދެން އަޅުގަނޑުމެން ޖެހޭނީ ވަކި ގޮތަކަށް ނުނިންމާ މަޖިލީހުގެ ވޯޓަކުން މީގައި ބަހުސްކުރަން. ކޮށްފައި ގޮތްތަކެއް ނިންމަން. ދެން ޢާއްމުގޮތެއްގައި ކުރީގެ ގަވާއިދުގެ ތަރަހައިގެ ތެރެއިން އަދި މިހާރު ވެސް އޮންނާނެހެން އަޅުގަނޑަށް ހީވަނީ އެ މާއްދާ. ބަލައިލަންޖެހެނީ ސީދާ ބައެއް ކޮމިޓީތަކަށް ސީދާ އެ ކޮމިޓީތަކަށް މައްސަލަތައް އެ ބޭބޭފުޅުންނަށް އަމިއްލަ ބޭފުޅުންނަށް ހުށަހެޅޭތޯ. 
ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން: 

އަޅުގަނޑު ހަމަ އޮޅުންފިލުވާލަން ބޭނުންވަނީ މަޖިލީހުގެ ރައީސްތޯ މި ސިޓީ މި ތަނަށް ފޮނުވާފައި އޮތީ އިދާރާއިންތޯ ފޮނުވާފައި އޮތީ. 
ރިޔާސަތުން ވާހަކަދެއްކެވުން:

މަޖިލީހުގެ ރައީސް ވިދާޅުވެގެން އިދާރާ އިން މި ސިޓީ މި ކޮޅަށް ފޮނުވާފައި މި އޮތީ. 
ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން: 

ޢާއްމު ކޮމިޓީ އަށް މި ސިޓީ އައިގޮތެއް އަޅުގަނޑު ބަލަން ބޭނުންވަނީ. ދެން މީގައި މިހިރަ މައްސަލަތަކަކީ އަޅުގަނޑުމެން ވަރަށް ސީރިޔަސްކޮށް ވިސްނާ ބަލަންޖެހޭނެ މައްސަލަތައް އިނގޭތޯ. މިއީ އަޅުގަނޑުމެން ނުބަލާ ދޫކޮށްނުލެވޭނެ ކަމެއް މި ޖަލުގޭގެ މައްސަލަތަކަކީ. އެކަމަކު، ސުވާލަކީ ގަވާއިދުގެ ދަށުން މިހާރު މި ސިޓީ އަންނާނީ އަޅުގަނޑުމެންނަށްތޯ. ގަވާއިދުގެ ކޮން މާއްދާއަކުންތޯ އަންނަނީ. މަޖިލީހަށް އަންނަ ހުރިހާ ސިޓީ ބަލައިގަންނަ އިދާރީ އޮފީހަކަށް މިތަން ވެގެން ކަމަކުނުދާނެ. ދެން ޖަލުން މާފުށި ޖަލުން އައިކަމަށް ވަނީ ވިއްޔާ މި ސިޓީ އައިސްފައި އޮންނަންޖެހޭނީ މާފުށި ޖަލުގައި އޮންނަ ގަވާއިދުތަކެއްގެ ތެރެއިން. އެހެންނޫނިއްޔާ އަޅުގަނޑުމެންނަށް އެ ހިފެނީ ގަވާއިދާ ޚިލާފު އެއްޗެއްގައި. މީތި އެއީ ހިނގާފައި އޮތް ކަމެއް ކަމަށް. އަދި ނޫން ކަމެއް ކަމަށް، އެއެއް ނޫން ބަލަނީ. މިހާރު މާފުށި ޖަލުގައި ތިބޭ ބަޔަކު ރައްޔިތުންގެ މަޖިލީހަށް ސިޓީ އެއް ފޮނުވާ ކަމަށް ވަނީ ވިއްޔާ މާފުށީ ޖަލުގެ، އެތަން ބަލަހައްޓާ ޑީ.ޕީ.އާރު.އެސް މެދުވެރިކޮށް މި ސިޓީ އައިސްފައި އޮންނަންޖެހޭނީ. އެހެންވީމާ، އަޅުގަނޑުމެން އެބަ ބަލަންޖެހޭ މިއީ ޙަޤީޤަތާ އެއްގޮތަށް އައިސްފައި އޮތް ސިޓީއެއްތޯ. އެކަން ރަނގަޅުކޮށްލާފައި އަޅުގަނޑަށް ފެނޭ މި ކަމާ ގުޅޭ ކޮމިޓީ އަށް މިކަން ގޮސްގެން ބެލުން އެއީ އެއްގޮތް. އަނެއްގޮތަކީ ހަމަ މިއަދުން މިއަދަށް މިކަމާ ޑީ.ޕީ.އާރު.އެސް ގެ މީހުން މެންދުރު ފަހުގެ ގަޑިއެއްގައި ނަމަވެސް މި ތަނަށް ގެނެސްފައި އަހަންވީ މިކަން ހިނގައިފިތޯ. އެހެންވީމާ، އެ މީހުން ސިޓީ އެއް ފޮނުވަން ބޭނުންވެގެން ޑީ.ޕީ.އާރު.އެސް އިން ފޮނުވައިނުދީފައިތޯ އޮތީ. ފުރަތަމަ ސިޓީ ލިބުމުގެ މައްސަލަ މި އުޅެނީ. މައްސަލައަކީ އަދި އެހެން ކަމެއް. އެކަމަކު، އަޅުގަނޑުމެންނާ ހަމައަށް ސިޓީ އެއް ޖަލުން އައިއިރުގައި ޖަލުން ފޯނުކުރެވި، ޖަލުން ސިޓީ ފޮނުވި، ޖަލަށް ތަށިބަރި ގެންދެވި، މި ހުރިހާ ކަމެއް ޖަލުގައި ހިނގާއިރުގައި ޖަލުން ބަޔަކު ފޮނުވަފާނެ ދޮގުހަދައިގެން ވެސް ސިޓީ. އެކަމަކު، މިއީ ހިނގައިގެން އުޅޭ ކަމެއް ކަމަށް އަޅުގަނޑަށް ދެންމެ ޢާޒިމު ވެސް ވިދާޅުވެއްޖެ. އެހެންވީމާ، އަޅުގަނޑުމެން މީތި ޔަޤީންކޮށްލަންވީނޫންތޯއޭ މި މީހުންނަށް މި ސިޓީ ފޮނުވަން އެދުނީމަ، މި މީހުން މެދުވެރިކޮށް މާފުށި ޖަލުންތޯ މި ސިޓީ އައީ ނޫނީ ސީދާ މީހަކު މެދުވެރިކޮށްތޯ އައީ. އައިކަމަށް ވަނީ ވިއްޔާ ކިހިނެއްތޯ އޭތި ނުކުމެފައި އޮތީ. އެކަން އަޅުގަނޑު އެބަ ބަލައިލަން ބޭނުންވޭ. އަޅުގަނޑު ބޭނުން މިއާ ބެހޭ ގޮތުން ތަންކޮޅެއް ހަމަ ސީރިޔަސްކޮށް އަޅުގަނޑުމެން ފިޔަވަޅުއަޅާފައި އެހެން ކަމަކަށް ދާން. 
މެދު ހެންވޭރު ދާއިރާގެ މެންބަރު ޢަލީ ޢާޒިމް ވާހަކަދެއްކެވުން:

އާދެ، އަޅުގަނޑު ފުރަތަމަ ދަންނަވާލާނީ އަޅުގަނޑުމެން ކަންތައްތައް މަސައްކަތައިގެން އަސްލުގައި ކުރިއަށް ދިއުމުގެ ކުރިން ގަވާއިދު ވީ އެންމެ އަވަހަކަށް ނިންމާލަންޖެހޭ ކަމަށް. އެއާއިއެއްކޮށް އަޅުގަނޑު ހަމަ ވަރަށް ބޮޑަށް މޫސަ މި ސިޓީ އާއި ބެހޭ ގޮތުން ދެއްކި ވާހަކައަށް ހަމަ ތާއީދުކޮށްލަން.
ރިޔާސަތުން ވާހަކަދެއްކެވުން:

އަޅުގަނޑަށް ހީވަނީ އަދިވެސް އަޅުގަނޑުމެންނަށް ކޮންމެވެސް ވަރެއްގެ އޮޅުމެއް އެބައުޅޭ ކަންނޭނގެ މި ސިޓީ އާ މެދުގައި. ޙަޤީޤަތުގައި މި ސިޓީ ލިޔުއްވާފައި މި ވަނީ އޭޕްރީލްމަހުގެ 8 ވަނަ ދުވަހު. ދެން އަނެއްކާ މި ސިޓީގައި މި އޮންނަނީ ވެސް ހަމަ ޙަސަން ލަޠީފަށް އެޑްރެސްކޮށް ލިޔުއްވާފައި އޮތް ސިޓީ ވެސް އެބަ އޮތް. އަޅުގަނޑަށް އަދި ޤަބޫލުކުރެވެނީ އެހެން ގޮތަކަށް. އަޅުގަނޑަށް ބަހުސްގައި ބައިވެރިވެވޭނެ ކަމަށް އަޅުގަނޑު ދެކެން. އެއީ މަޖިލީހުގެ މެންބަރަކަށް ކޮންމެ ބޭފުޅަކު ވެސް ސިޓީ އެއް ފޮނުވާ ކަމަށް ވާނަމަ އެ ފޮނުވާ ސިޓީ އެއް މަޖިލީހުގެ ރައީސް މެދުވެރިކޮށް މަޖިލީހުގެ މެންބަރަކަށް ފޮނުވިދާނެ. އެ ގޮތުން ފޮނުވާފައި އޮތް އެއްޗެއް ކަމަށް އަޅުގަނޑަށް މި ވިސްނެނީ. އެއީ ޙަސަން ލަޠީފަށް ސީދާ އެޑްރެސްކުރައްވާފައި އޮތް ސިޓީ އެއް ވެސް އޮތީމަ. އެހެންވީމާ، މިއީ އަދި އަޅުގަނޑުމެންގެ ވިސްނުން އިތުރަށް އެބަޖެހޭ ކަންނޭނގެ ބަލައިލަން މި ހުރީ ކިހނެއްތޯ. އަޅުގަނޑުމެންނަށް ފެންނަނީ މި ސިޓީ ހަމަ ކޮމިޓީއަކަށް ފޮނުވަންޖެހޭތޯ ނުވަތަ ޙަސަން ލަޠީފަށްތޯ އަޅުގަނޑުމެން މީތި ފޮނުވަންޖެހޭނީ. އެއީ ޙަސަން ލަޠީފަށް އައިސްފައި އޮތް އެއްޗެއްވީމަ ކޮންމެހެން އަޅުގަނޑުމެން އެހެން ދިމާއަކަށް މީތި މިސްރާބުކުރާކަށް ނުޖެހޭ ކަންނޭނގެ. އެހެންވީމާ، އެ ކަމާ މެދު ކޮންމެވެސް ވަރަކަށް އެއްޗެއް ވިދާޅުވުން އެދެން. 
ގެމަނަފުށީ ދާއިރާގެ މެންބަރު އިލްހާމު އަޙުމަދު ވާހަކަދެއްކެވުން:
އަޅުގަނޑު ހިތުން ދެން މިއީ އަޅުގަނޑު ދެކޭގޮތުގައި މިހާރު މި ވަނީ ރައްޔިތުންގެ މަޖިލީހުން ވެސް މީހަކު މުވައްޒަފެއްގެ ގޮތުގައި ލުމަށްފަހުގައި އެ މީހާ ދެން ވަޒީފާ އިން ވަކިކުރެވިގެން ނުވާނެ ކަމަށް އަޅުގަނޑު ޤަބޫލުކުރަނީ ގަވާއިދުން ކުށެއް ނުކުރާހާ ހިނދަކު. ވަޒީފާ އިން ވަކިކުރެވޭނީ އޭނަ ގަވާއިދުން ކުށެއް ކޮށްފިއްޔާ. އެކަމަކު، އޭނަ އިންޓަރވިއު ކުރީ ޢަލިބެއޭ ބުނެގެން އިންޓަރވިއު ކެންސަލްވާންޖެހޭ ޝަރުތެއް ނޫން ކަންނޭނގެ. ދަންނަވަން މި އުޅޭ ވާހަކަ އަކީ، އިދާރާ އިން މި އޮތީ މި ސިޓީ ބަލައިގެންފަ އޭ. ރަޖިސްޓްރީކުރެވިފަ އޭ. އެހާ ހިސާބުން މި ސިޓީ އާ ދޭތެރޭ ދެން ސުވާލު ނުއުފައްދާށޭ. ކުރިއަށް އޮތްތަން ބައްޓަންކުރުމަށްޓަކައި ރަނގަޅުކުރަންޖެހޭ ކަންތައްތައް ރަނގަޅުކުރުމަށްޓަކައި އަޅުގަނޑުމެންނަށް މަސައްކަތްކުރެވިދާނެ. މި ސިޓީ މި އޮތީ ބަލައިގެންފައި އަޅުގަނޑު ދެކޭގޮތުގައި. އެހެންވީމާ، މި ސިޓީ އާ މެދުގައި ވަކި ގޮތެއް ނިންމުން އަޅުގަނޑު ދެކޭގޮތުގައި މިހާރު މި ނިންމަންޖެހޭނީ. ކޮމިޓީ އިން ނިންމަންވީ ކޮންމެވެސް ގޮތެއް. އެހެންވީމޢ، ސިޓީ މި އޮތީ ބަލައިގެންފައޭ މަޖިލީހުން. ދެން އެ ބޭފުޅުންނާ ސުވާލުކޮށް ކޮން ގަވާއިދާ ޚިލާފަށް ވައްދާފައި އޮތް ސިޓީއެކޭ އަނެކައްޗެކޭ މި ކަންތައް ކުރުމަކީ އަޅުގަނޑު ހިތުން ރަނގަޅު ކަމެއް ވެސް ނޫން ކަންނޭނގެ. ދެން އަނެއްކާ މި ކަމަކީ ޙަޤީޤަތުގައި ހިނގައިގެން އުޅޭ ކަމެއް. ދެން މޫސާ ވިދާޅުވާ ގޮތަށް މީތި އައީ ޑީ.ޕީ.އާރު.އެސް މެދުވެރިކޮށްތޯ އެއީ ދެން ސުވާލަކީ. ދެން އޭގައި ބައްލަވަން އެބަޖެހޭ ކަންނޭނގެ މީގައި ޕްރޮސީޖަރ އޮންނަ ގޮތުން ޑީ.ޕީ.އާރު.އެސް މެދުވެރިކޮށްތޯ ސިޓީ އަންނަންޖެހޭނީ، ނޫންތޯ. އެއީ މައްސަލައެއްތޯ އެ ގޮތަށް ފޮނުވައިފިއްޔާ. އެ ސިޓީއަކީ ރަސްމީ ހައިސިއްޔަތަކުން އެއްވެސް ތަނަކުން ބަލައިގަންނަ ސިޓީ އެއް ނޫންތޯ، ބަލައިގަނެވިދާނެތޯ. މިސުވާލު ކުޑަކޮށް އުފައްދާލީމަ މީގެ ޖަވާބު ލިބުނީ ކަންނޭނގެ. އެ ބޭފުޅުންނަށް އެހެން ތިބެގެން ސިޓީ އެއް ފޮނުވިދާނެތޯ އެއްވެސް ހާލަތެއްގައި ރަސްމީ އެއްވެސް އިދާރާއަކުން މި ސިޓީ ބަލައިގަނެވިދާނެތޯ، ނޫންތޯ. އެއީ ކަންނޭނގެ އަޅުގަނޑު ހިތުން. ދެން އަޅުގަނޑަށް ޤަބޫލުކުރެވޭ ނާޒިމު ވިދާޅުވި އެއްޗަކަށް އަޅުގަނޑަށް ޤަބޫލުކުރެވޭ އެއްޗެއް. މުޤައްރިރު އެ ވިދާޅުވީ މިއީ ޙަސަން ލަޠީފަށް ފޮނުއްވާފައި އޮތް ސިޓީއެއް ކަމަށް އަޅުގަނޑަށް ލަފާ މި ކުރެވެނީ. އެހެންވީމާ، ޙަސަން ލަޠީފަށް. ރައްޔިތުންގެ މަޖިލީހުގެ އިދާރާއަކަށް ނޫން ކަންނޭނގެ އަޅުގަނޑަށް ހީވަނީ. ރައްޔިތުންގެ މަޖިލީހުގެ ރައީސް އަށް ވެސް އެބައޮވޭ މީގައި އެއްބައި ލިޔެފައި. ދެން އެހެންވީމާ، މީތި ފޮނުވި ފަރާތެއް އަޅުގަނޑަކަށް ނޭނގެ މި ކޮޅަށް އައީ ކިހިނެއް ކަމެއް. ދެން އަޅުގަނޑު ދެކޭގޮތުގައި މި ސިޓީ ބަލައިގެންފައި ހަމަ މިއަށް ކޮންމެވެސް ގޮތެއް ނިންމުމަކީ އަޅުގަނޑު ވަރަށް އެދޭ ކަމެއް މި ކަމަކީ ޖަލުގައި ހިނގަމުންދާ ކަމަކަށްވާތީ. 
ރިޔާސަތުން ވާހަކަދެއްކެވުން:

ޝުކުރިއްޔާ އިލްހާމު. އާދެ، ރައްޔިތުންގެ މަޖިލީހުގެ ރައީސް އަށް ލިޔުއްވާފައި އޮތް ސިޓީފުޅުގައި ވެސް އެބަ އޮވޭ އެ ބޭފުޅުން ލިޔުއްވާފައި މި ފަހަތުގައި މި އޮންނަނީ ވީމާ، މީގެ ހުށަހެޅުމުގައި ސިޓީގެ ހުށަހެޅުމުގައި މި އޮންނަނީ އެހެންކަމުން މި މައްސަލަ އަޅުގަނޑުގެ ފަރާތުން ހިތަދޫ ދެކުނު ދާއިރާގެ މެންބަރު ޙަސަން ލަޠީފު މެދުވެރިކުރައްވައި މި މައްސަލައިގެ އަވަސް ހައްލެއް ހޯދުމަށް ބޭނުންވެފައި ތިބި ވާހަކަ. އެހެންވީމާ، ޙަސަން ލަޠީފު  މެދުވެރިކުރައްވައިގެން މިކަން ކޮށްދެއްވުމަށް މި އޮތީ މަޖިލީހުގެ ރައީސް އަށް ވެސް ސިޓީއަކުން އެދިފައި. އެހެންވީމާ، އެއީ އަޅުގަނޑުމެން ވިސްނާލަންޖެހޭ ޕޮއިންޓެއް ކަމަށް އަޅުގަނޑު ދެކެން. 
ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން: 
އަޅުގަނޑު އަސްލު ދަންނަވާލީ މި ގޮތަށް އަޅުގަނޑު މިއީ ޖަލުގައި ހުރި މީހެއް އިނގޭތޯ. ޖަލުގައި ހުންނަ މީހުންނަށް ވެސް އޮވޭ ސިޓީ ފޮނުވޭނެ އުސޫލުތައް. ދެން މިހާރު މި އޮތީ މި މީހުންނަށް ލާއިންސާނީ އަނިޔާތަކެއް ކުރަންޏާ މީހަކު އަތަށް ދީގެން ވަގަށް ވެސް ސިޓީ ފޮނުވައިގެން ބޭނުންވާނެ މިކަން ހާމަކުރަން. އެކަމަކު، އަޅުގަނޑުމެންގެ ހައިސިއްޔަތަކީ އަޅުގަނޑުމެންނަކީ މަޖިލީހުގެ ކޮމިޓީއެކޭ. ގަވާއިދުތަކެއް އޮވެގެން އަޅުގަނޑުމެން މަސައްކަތްކުރަމުން މި ގެންދަނީ. މާދަމާ އަޅުގަނޑާއި އަޅުގަނޑުގެ އަންހެނުންނާއި ގޭގައި ތަޅައިގެންފައި ދަރިއަކު މި ތަނަށް ސިޓީ ހިފައިގެން އައީ ޢާއްމު ކޮމިޓީގައި އިންނަ ރީކޯ މޫސަގެ އަންހެނުންނަށް އަނިޔާކޮށްފިއޭ ކިޔާފައި މިސާލަކަށް. އެހެން ގެނައިމަ އަޅުގަނޑުމެން މި ތަނުގައި މިކަން މައްސަލައެއްގެ ގޮތުގައި ބެލުމުގެ ބަދަލުގައި މ ިއޮތީ ޙަސަން ލަޠީފަށް ފޮނުވާފައި އޮތް ސިޓީ އެއް. މަޖިލިސް ހުރިހާ މެންބަރުންނަށް އެޑްރެސްކޮށްފައި އޮންނަ ސިޓީ ކީއްވެގެންތޯ ފުރަތަމަ މި ކޮމިޓީ އަށް އައީ. އެއީ ޙަސަން ލަޠީފުގެ ވެސް ޤާނޫނީ ޒިންމާ އެއް ޙަސަން ލަޠީފަށް ސިޓީ އެއް އަތުވެއްޖިއްޔާ ޙަސަން ލަޠީފަށް އައިސް މި ކޮމިޓީ އަށް ވެސް ދެވޭނެ. ޕެޓިޝަން ކޮމިޓީ އަށް ވެސް ދެވޭނެ. އެކަމަކު، މިތާނގެ ތެރޭގައި ކޮންމެވެސް ކަހަލަ ސިޔާސީ ސްޓަންޓެއް ހަދައިގެންތޯ މި އުޅެނީ. މިކަން އަޅުގަނޑުމެން އެންމެންނަށް އިނގޭނެ ގޮތެއް ހަދައިދޭށޭ. އެއީ އަޅުގަނޑު ކުށްވެރިކުރާނަން މާފުށީ ޖަލުގައި އަނިޔާކޮށްފައި އެ މީހުން ސިޓީ އެއް ފޮނުވަން ބުނެގެން އެ މީހުންނަށް ސިޓީ ފޮނުވައިނުދީފިއްޔާ ޑީ.ޕީ.އާރު.އެސް ކުށްވެރިކުރާނަން އަޅުގަނޑުމެން. އެ މީހުން މިތަނަށް ރައްޔިތުންގެ މަޖިލީހަށް އެ މީހުންނަކީ އަދި ކުށްވެރިންގެ ގޮތުގައި ތިއްބަސް އެ މީހުންނަށް ވޯޓުލެވޭ. އަޅުގަނޑުމެން އިންތިޚާބުކުރަން ވޯޓުދީފައި ހުރިހާ ކަމެއް ކުރާ ބަޔަކު އެ މީހުންނަށް އަނިޔާކުރީމާ، ޑީ.ޕީ.އާރު.އެސް އިން އެ މީހުން ސިޓީ އެއް ފޮނުވައިދޭށޭ ބުނީމަ ނުފޮނުވައިގެން މީތި ވަގަށް އައި ސިޓީއެއް ކަމަށް ވަނީ ވިއްޔާ އެކަން އަޅުގަނޑު މި ދެންނެވީ ބަލާނެ ވާހަކަ. ދެން އަނެއްކަމަކީ ޢާއްމު ކޮމިޓީއަކާ ބެހޭ ޒިންމާ އެއް ނޫން އަސްލު މީގައި މި އޮތީ އަކީ. އަޅުގަނޑަށް ފެނޭ މީތި ހަމަ މިހާރު ޙަސަން ލަޠީފާ ހަވާލުކުރަން. ހަސަން ލަޠީފު ކައިރި ވިދާޅުވޭ މި ތަނަށް ހުށަހަޅުއްވާށޭ ނޫނީ ޕެޓިޝަން ކޮމިޓީ އަށް ހުށަހަޅާށޭ. އެ ގޮތަށް ކުރެވޭނެ. އެހެންނޫނިއްޔާ އަޅުގަނޑުމެން މި ތަނުން އަނެއްކާ މި ތަނަށް މީހަކު ލާ ހުރިހާ ސިޓީ އެއް ބަލާފައި އެ ސިޓީތައް ހަމަ ތަންތަނަށް ފޮނުވުމުގެ ބަދަލުގައި ރައީސް އަށް ވެސް އެބަ އެނގިވަޑައިގަންނަވާ މިއީ ކޮން ތަނަކުން އައިސްފައި އޮތް ސިޓީ އެއްކަން. ޢާއްމު ކޮމިޓީގެ މީގައި ހައިސިއްޔަތަކީ ކޮބައިބާއޭ އަޅުގަނޑު ހިތަށްއަރަނީ. މި ގަވާއިދުގައި ބުނާ ގޮތުން. ޢާއްމު ކޮމިޓީގެ ޒިންމާ އެއް ކަމަށް ވަނީ ވިއްޔާ ފުރަތަމަ ހުރިހާ ކަމެއް ހުއްޓާފައި މި އަނިޔާގެ ކަންތައް ބަލަން އަޅުގަނޑު ބޭނުން އެންމެންނަށްވުރެ ކުރީގައި. އެކަމަކު، މި ދެންނެވި ތިން ކަމެއް އެބައުޅޭ. އެހެންނޫނީ މާދަމާ އަޅުގަނޑުމެން އެއްކަލަ އަޅުގަނޑު މިސާލަކަށް، އަޅުގަނޑު ބޭނުންވާ ކަމެއް ގެނައިމަ ނުބަލާފާނެ. މިއަދު އިލްހާމު ބޭނުންވާ ކަމެއް ބަލާފައި މާދަމާ ޢާޒިމު ބޭނުންވާ ކަމެއް ނުބަލާ. އަޅުގަނޑުމެން ނިންމަންވީނޫންތޯއޭ މި ތަނަށް މިކަހަލަ މައްސަލައެއްގައި އެމަރޖެންސީ ސިޓީ އެއް އަތުވެއްޖިއްޔާ އަޅުގަނޑުމެން ބަލަންޖެހޭނެކަން. އަޅުގަނޑަށް އިނގޭ އެއްޗަކީ މި މައްސަލަ ބަލަންޖެހޭނެކަން. މިކަން ހިނގާފައި އޮތްގޮތް ބަލަން. އެކަމަކު، އިދާރީ މުވައްޒަފަކު މި ތަނަށް މީތި މި ގެނައީ ކީއްވެގެންތޯ ޙަސަން ލަޠީފަށް އޮތް ސިޓީ އެއް. (ވަގުތުކޮޅަކަށްފަހު). އެއީ ރައްޔިތުންގެ ޝަކުވާ ސިޓީއަކަށްވާތީވެ. (ވަގުތުކޮޅަކަށްފަހު). އާދެ، އަޅުގަނޑަށް ތިކަން ސާފުވެއްޖެ. އެހެންވީމާ، އަޅުގަނޑުމެން އެބަ ބޭނުންވޭ މީސްމީހުން ފޮނުވާ ސިޓީތައް މި ތަނަށް އައިއިރުގައި މި އައިސްފައި އޮތީ މިއީ ޖަލު ގޭގައި ތިބި ބަންދުކޮށްފައި ތިބި ބައެކޭ. މީގެ ޙަޤީޤަތް އަޅުގަނޑުމެން ބަލަން އެބަ ބޭނުންވޭ. މިކަން ހިނގާފައި އޮތްކަން މިހާރު މީޑިޔާގައޭ މި އަޑުއިވެނީ. އަޅުގަނޑުމެންނަށް ޔަޤީންކޮށްލަން ބޭނުންވޭ އެބަ މި ސިޓީ އައިސްފައި މި އޮތީ ހަމަ ސީދާ މި ޑީ.ޕީ.އާރު.އެސް އިން ފޮނުވާފައި އޮތް ސިޓީއެއްތޯ ނުވަތަ ނޫންތޯ. މިކަން އަޅުގަނޑުމެން މި މައްސަލަ ބަލަން ބޭނުންވޭ. ކޮމިޓީއަކަށް ވެސް ފޮނުވަން ބޭނުންވޭ. އެކަމަކު، ޑީ.ޕީ.އާރު.އެސް މެދުވެރިކޮށް މި ތަނަށް މި ސިޓީ ފޮނުވެން އޮއްވާ، މި ނުފޮނުވާ ކީއްވެގެންތޯ އައިސްފައި މި އޮތީ. ދެން މި ސިޓީގައި ބުނެފައި މި އޮތް ގޮތަށް އަޅުގަނޑުމެންނަށް މި ސިޓީ ލިބިއްޖެ. އަޅުގަނޑު ހުށަހަޅަން މީތި ޙަސަން ލަޠީފާ ހަވާލުކުރަން. އެކަމަކު، އަޅުގަނޑުމެންގެ އަތުގައި ކޮޕީ ބާއްވާފައި. ދެން އޮންނަ ޖަލްސާއެއްގައި ޙަސަން ލަޠީފު މިކަން ކުރިޔަސް ނުކުރިޔަސް އަޅުގަނޑުމެން ޖެހޭނެ މީތި ކޮމިޓީއަކަށް ފޮނުވަން. 
ރިޔާސަތުން ވާހަކަދެއްކެވުން:

ޝުކުރިއްޔާ މޫސަ. އާދެ، ރިޔާޟުގެ ކުރިން އަދިވެސް އެއް ބޭފުޅަކު ފުރުޞަތަށް އެދިވަޑައިގެންފައި އެބަ އޮތް. އެއީ  ޢަލީ މުޙައްމަދު. އާދެ، އެހެންވީމާ، ރިޔާޟަށް ފުރުޞަތު އަރުވަން. 
ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން: 

އާދެ، ނިމުމަކާ ހަމައަށް ހިނގައްޖެ ކަންނޭނގެ. އަޅުގަނޑަށް މި ސިޓީ ކުޑަކޮށް ބަލައިލީމަ ވިސްނުނީ މި ހުށަހެޅުއްވި ބޭފުޅުން މި ބޭނުންފުޅު ވަނީ ރައްޔިތުންގެ މަޖިލީހުގެ އެ ދާއިރާއެއްގެ މެންބަރަކު ލައްވައި ރައްޔިތުންގެ މަޖިލީހުގެ ސަމާލުކަމަށް މި މައްސަލަ ގެންނަން. އެހެންވީމާ، ރައްޔިތުންގެ މަޖިލީހަށް ސިޓީ އެއް އަދި މި ސިޓީގައި ޢިބާރާތްކޮށްފައި އޮތް ގޮތުން އެބޭފުޅަކު ލައްވާ، އެ ކަމަށް ހައްލެއް ހޯދުމަށް މި ލިޔުއްވާފައި މި އޮތީ. ދެން މީގެ ކުރީގައި ވެސް ހަމަ އަޅުގަނޑުމެންނަށް ފެނިގެން ހިނގައްޖެ ކޮމިޓީތަކަށް ސިޓީ ރައްޔިތުންގެ މަޖިލިސް މެންބަރުން ހުށަހަޅައިގެން އަދި އެ ސިޓީއަކާ ގުޅޭ ގޮތުން އެ ދާއިރާގެ ބޭފުޅުން ގެންނަވައިގެން އެ ކަމަށް ހައްލު ހޯއްދަވާ، އެކަންކަން ހިނގާފައި ހުރި ތަން. އެހެންވީމާ، މޫސަ އެ ވިދާޅުވި ފަދައިން ޕެނިޓެންޝަރީގެ ގަވާއިދެއް އިނދޭ އެ ތަނަށް އެއްޗެއް އެތެރެކުރެވޭނެ ގޮތާއި އެއްޗެހި ބޭރުކުރުމުގެ ގަވާއިދެއް. އެހެންވީމާ، އެ އުސޫލުންތޯ މި އައިސްފައި އޮތީ ބަލައިލާފައި އެ ބޭފުޅުންނަށް މި ތަނަށް ސިޓީ އެއް ފޮނުވުމުގައި ހުރަސްތަކެއް ހުރިއްޔާ އެކަން ހައްލުކޮށްދިނުން އެއީ އަޅުގަނޑުމެންގެ ޒިންމާ އެއް. ދެން މިކަން ކުރެވިފައި މި އޮތީ ގަވާއިދުންތޯ ބަލައިލަން. ދެން މި ސިޓީގެ ކޮޕީއެއް ބާއްވާލާފައި ޙަސަން ލަޠީފަށް މިކަން ހަވާލުކޮށްފައި ދެން އަޅުގަނޑުމެން ނިންމަމާ ހިނގާ އަޅުގަނޑުމެންނަށް މި ފޮނުވެނީ ކޮން ކޮމިޓީއަކަށްތޯ. ފޮނުވައިގެން އަޅުގަނޑަށް ހީވަނީ މި މާ ބޮޑު ބަހުސަކަށް ނުގޮސް މިކަން ނިންމާލެވިދާނެ ކަންނޭނގެ. 
ވެލިދޫ ދާއިރާގެ މެންބަރު ޢަލީ މުޙައްމަދު ވާހަކަދެއްކެވުން:

އާދެ، އަޅުގަނޑު ވެސް ދަންނަވާލަން ބޭނުންވަނީ، މި ހަމަޖެހިފައިވާ އުސޫލުތަކާ އެއްގޮތަށް ޕްރޮޕަރ ޗެނަލުންތޯ މަޖިލީހަށް މި ސިޓީ މި އެޑްރެސްކުރެވިފައި މި އޮތީ. ނޫނީ ވިއްޔާ ސީދާ ހަމަ ޑައިރެކްޓުކޮށް ޖަލުން މަޖިލީހަށް ސިޓީ ފޮނުވޭ ގޮތަށް ހަމަޖެހިފައިވޭތޯ، މި އޮންނަ ޗެނަލް ސާފުކޮށްލުން އަޅުގަނޑު ވަރަށް ބޮޑަށް ބޭނުންވޭ. ދެން މި މަޖިލީހުގެ ގަވާއިދުގައި އެ ހަވާލާދިން މާއްދާގައި ވިދާޅުވާ ފަދައިން މިފަދަ ސިޓީ އެއް މަޖިލީހަށް އައިމަ ފޮނުވާނެ ކޮމިޓީ އެއް ކަނޑައެޅުން މިއީ މަޖިލީހުގެ އިދާރާ އިން އަޅުގަނޑަށް ހީވަނީ ޢަމަލުކޮށްފައި މި އޮތީ ހަމަ އެންމެ ރަނގަޅަށް ހެން. މި ކޮމިޓީ އަށް ފޮނުވާފައި މި އޮތީ. މި ކޮމިޓީން ނިންމިދާނެ ޕެޓިޝަން ކޮމިޓީ އަށް ފޮނުވަން ނުވަތަ މި ސީދާ އެޑްރެސް ކުރައްވާފައި މި އޮތް މެންބަރަށް ފޮނުވައިގެން އެ މައްސަލަ ރައްޔިތުންގެ މަޖިލީހުން ހުށަހަޅާ ގޮތަށް ވެސް. އެހެންވީމާ، އަޅުގަނޑު ދެކޭ ގޮތުގައި މި ކޮމިޓީ އަށް މި ސިޓީ އެޑްރެސް ކުރުމުގައި ހަމަ ފުރިހަމަ ހައިސިއްޔަތެއް އެބައޮތް ކަމަށް ދެކެން. އެހެންނަމަވެސް މި ސިޓީ މަޖިލީހަށް އައީ ރަނގަޅު ޗެނަލުންތޯ ހަމަޖެހިފައި އޮންނަ އުސޫލަކުންތޯ. ކިހިނެއްތޯ. ވަގަށްތޯ ނޫނީ ވިއްޔާ އެ އެބަޖެހޭ އަޅުގަނޑުމެން ރަނގަޅަށް ބަލަން. ބަލާފައި މިއީ ރަނގަޅަށް އައިއްސަ އޮތް އެއްޗެއް ކަމަށް ޤާނޫނުތަކާ އެއްގޮތަށް ގަވާއިދުތަކާ އެއްގޮތަށް އައިސިއްޔާ މިއަށް ޢަމަލުކުރެވޭނެ އެ ނޫން ގޮތަކަށް އައިސިއްޔަކާ މިއަށް ޢަމަލުކުރެވިގެން ނުވާނެ ކަމަށް އަޅުގަނޑަށް ފެނޭ. 

ރިޔާސަތުން ވާހަކަދެއްކެވުން:

އާދެ، ޝުކުރިއްޔާ ޢަލީ މުޙައްމަދު. އާދެ، އަޅުގަނޑު ތުލުސްދޫ ދާއިރާގެ ޢިއްޒަތްތެރި މެންބަރު ރޮޒައިނާ އަށް ފުރުޞަތު އަރުވަން. 

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:

މި އަޅުގަނޑަށް ހީވަނީ މީތީގައި މި ސިޓީގައި އެބަ ލިޔެފައި އެބައޮތް ދެއްތޯ. އެ މީހުން މި ސިޓީތަކެއް ފޮނުވައިގެން ޖަވާބު ނުލިބިފައި އޮތް ވާހަކަ އާ މިކަހަލަ ވާހަކަތަކެއް ވެސް. އެހެންވީމާ، އަޅުގަނޑު ހަމަ ސުވާލުކޮށްލަން ބޭނުންވަނީ މިހާރު މި ޤާނޫނުއަސާސީގެ އެބަ އޮވޭ ދެއްތޯ ކޮންމެ މީހަކަށް ވެސް ހަމަ ރައްޔިތުންގެ މަޖިލީހަށް މައްސަލަ އެއް ހުށަހެޅިދާނެ ކަމަށް. ދެން، އެހެން އޮންނަ އިރުގައި މިސާލަކަށް، ޑީ.ޕީ.އާރު.އެސްގައި ތިބޭ ބައެއްގެ މައްސަލަތަކެއް އެހެން ނޫނީ ވާހަކަތަކެއް ލިޔެފައި ފޮނުވީމާ، ޑީ.ޕީ.އާރު.އެސް އިން އެ ސިޓީ އަޅުގަނޑުމެންނަށް އެ ރައްދު ނުކޮށްދިނުމަަކީ ވެސް ހަމަ އެކަށީގެންވާ ކަމެކޭ. އެހެންކަމަށް ވަންޏާ ޤާނޫނުއަސާސީން އަޅުގަނޑަށް ހީވަނީ އެބަ ލިބޭ ކަން ނޭނގެ ޖަލުގައި ތިބޭ މީހުންނަށް ވެސް ހަމަ މަޖިލީހަށް އެ މީހުންނާ ދޭތެރޭގައި ވަކި ގޮތަކަށް ކަންްތައް ކުރެވޭ ކަމަަށް ވަންޏާ އެ ކަމެއް މި ހުއްޓުވުމުގެ ގޮތުން އަޅުގަނޑުމެންނާ ކުރަންޖެހޭ މުޢާމަލާތެއް ކުރުމުގެ ފުރުޞަތު ލިބެންޖެހޭނެ ހެން އަޅުގަނޑަށް ހީވަނީ. އެހެންވީމާ، މި ސިޓީ ކޮންމެ ގޮތެއް ވިޔަސް މިހާރު މި އޮތީ ފޮނުވިފައި. ސިޓީގައި މި އެޑްރެސްކޮށްފައި މި އޮތީ މަޖިލިސްގެ ރައީސް އަށް. ދެން، އަޅުގަނޑަށް ހީވަނީ އެމީހުންނަށް މާ ބޮޑަށް ޔަޤީން ނުވާނީ ކަންނޭނގެ މަޖިލިސްގެ ޕްރޮސީޖަރ އޮންނަ ގޮތް. އެހެންވީމާ، އަޑު އިވޭނީ އެ ދާއިރާއެއްގެ މެންބަރެއް ލައްވައޭ ކަންތައްތައް ކުރެވޭނީ. އެހެންވީމައޭ އަޅުގަނޑަށް ހީވަނީ ޙަސަން ލަޠީފުގެ ވާހަކަ މީގައި ގެނެއްސަ މި އޮތީ. އެކަަމަކު ފުދޭ ވަރަކަށް ސާފުކޮށް މި ސިޓީގައި އެބަ އޮތް މި މީހުން ބޭނުން ވެގެން މި އުޅޭ ކަންތައްތައް. އެކަމަކު އެކަންތައްތަކަކީ ޢާންމު ކޮމިޓީން ނިންމާ ކަންތައްތަކެއް ނޫން. އެހެންވީމާ، މި ކަމެއް ބަލަންޖެހޭ ކޮމިޓީއަކާ ހަމައަށް މި ސިޓީ ފޮނުވާލަން އަޅުގަނޑު ހުށަހަޅާ ގޮތަކީ. ޙަސަން ލަޠީފަށް އަނބުރާ އަނެއްކާ މި ސިޓީ ފޮނުވިޔަސް ވެސް އެ ބޭފުޅުންނަށް ވެސް ޙަސަން ލަޠީފަށް މި ސިޓީ ފޮނުވިދާނެ ޑައިރެކްޓުކޮށް ވެސް. އެކަމަކު އަޅުގަނޑަށް ހީވަނީ މި ކަމަށް ހައްލެއް ބޭނުންވެގެން ހެން މި ސިޓީ ފޮނުވާފައި މި އޮތީ. އެހެންވީމާ، ޙަސަން ލަޠީފަށް މި ސިޓީ އަޅުގަނޑުމެން މީގެ ކޮޕީ އެއް ނުދޭށެކޭ ނޫން. އެހެންމަވެސް މި ސިޓީ ޢާންމު ކޮމިޓީން ކުރަންޖެހޭ މަސައްކަތްތަކެއްގެ ހައިސިއްޔަތުން މި ސިޓީ ދާންޖެހޭ ކޮމިޓީ އަކަށް އަޅުގަނޑުމެން މި ސިޓީ ފޮނުވާލަން އަޅުގަނޑު ހަމަ ހުށަހަޅާލަން. 

ގެމަނަފުށި ދާއިރާގެ މެންބަރު އިލްހާމު އަޙްމަދު ވާހަކަދެއްކެވުން:

ރޮޒައިނާ ހުށަހެޅި ހުށަހެޅުމަށް އަޅުގަނޑު ތާއީދުކުރަން. ދެން، އަޅުގަނޑު ދަންނަވާނީ މީގައި ޙަސަން ލަޠީފުގެ ވާހަކަ އަޅުގަނޑުމެން ނުދައްކަމާ ހިނގާށޭ. ޙަސަން ލަޠީފާ ބެހޭ ކަމެއް ވެސް މިއަކު ނެތޭ. ޙަސަން ލަޠީފު މި ކޮމިޓީ އަށް ސިޓީ އެއް ވެސް ހުށަނާޅައޭ. ރައްޔިތުންގެ މަޖިލީހަށް ސިޓީ ހުށަހެޅި ކަމަށް ވެސް ފެންނާކަށް ނެތޭ. ޙަސަން ލަޠީފު ފޮނުއްވި ސިޓީގެ ކޮޕީ އެއް މި ފޯމް ސެޓުގައި އޮންނަ އުސޫލުން ނުވަތަ ސިޓީގައި އޮންނަ ސެޓު އުސޫލުން އައިއްސަ އޮތް ސިޓީ އެއް ކަމަށް ވާތީ ޙަސަން ލަޠީފާ ބެހޭ ކަމެއް ނޫނޭ. އޭނާގެ ވާހަކަ ދެއްކުމުގެ މާނަ އެއް ވެސް ނެތް ހެން އަޅުގަނޑަށް ހީވަނީ. އެހެން މި ދަންނަވާލީ ޙަސަން ލަޠީފު އަޅުގަނޑުމެންނަށް ފޮނުވި ކަމެއް އެޑްރެސް ކުރި ކަމެއް އެނގޭ އެކަހަލަ އެއްވެސް ކަމެއް ނެތް. އެހެންވީމާ، ޙަސަން ލަޠީފަށް އަޅުގަނޑުމެން މި ފޮނުވާކަށް ވެސް ނުޖެހޭ. ދެން އޮތް ގޮތަކީ ސިޓީ ބޭރު ކުރަންޏާ އެ ބޭރު ކުރާނީ ނުވަތަ ރައީސް އަށް އަނބުރާ ފޮނުވަންޏާ ރައީސް އަށް އަނބުރާ ފޮނުވާލުން. ޙަސަން ލަޠީފު މި ކޮމިޓީ އަށް ސިޓީއެއް ނުފޮނުވާ. މީގައި ޙަސަން ލަޠީފު ފޮނުވި ކަމެއް އެނގޭކަށް ނެތް. ޙަސަން ލަޠީފަށް ފޮނުވި ސިޓީގެ ކޮޕީ މީގައި އޮތީމާ، އަޅުގަނޑުމެންނަށް މާނަ ކުރެވިގެން މި އުޅެނީ. ޙަސަން ލަޠީފާ ބެހޭ ކަމެއް ނޫން އުސޫލެއްގެ ގޮތުން މި އީކީ. 

ރިޔާސަތުން ވާހަކަދެއްކެވުން:

އާދެ، ޝުކުރިއްޔާ އިލްހާމު. އިލްހާމު އަޅުގަނޑަށް އެކަމަކު ސިޓީގައި ރައީސް އަށް ލިޔުއްވި ސިޓީގައި ވެސް އެބައޮތް ލިޔުއްވާފައި، އެ ބޭފުޅުން މި މައްސަލަ އަޅުގަނޑުގެ ފަރާތުން ހިތަދޫ ދެކުނު ދާއިރާގެ މެންބަރު ޙަސަން ލަޠީފު މެދުވެރި ކުރައްވާ. އެހެންވީމާ، އެ ޢިބާރާތް ހުންނާތީވެ މީގައި އަޅުގަނޑުމެން ގޮތެއް ނިންމާ އިރުގައި ޙަސަން ލަޠީފާ މެދު ވެސް އެބަޖެހޭ ވިސްނާލަން. އަަޅުގަނޑުމެން ޙަސަން ލަޠީފު މެދުވެރިކޮށްތޯ މީތި ހުށަހަޅާނީ  ނުވަތަ ހަމަ ވަގުތުން ސީދާ ކޮމިޓީ އަކުން ފޮނުވާލާނީތޯ. މިއީ އަޅުގަނޑުމެންގެ ތެރޭގައި މި އުޅޭ ބަހުސަކީ. އެހެންވީމާ، މިކަމާ މެދުގައި މެންބަރުން ކޮންމެވެސް ގޮތެއް ނިންމަވައިދެއްވުން އަޅުގަނޑު އެދެން. (ވަގުތުކޮޅަކަށްފަހު) އާދެ، އަޅުގަނޑު އެއްޗެއް ދަންނަވާލާނަން. މި 94 ވަނަ މާއްދާގައި، ގަވާއިދުގެ 94 ވަނަ މާއްދާގެ (ވ) ގައި ބުނާ ގޮތުން މި ފޮނުވަން ޖެހޭ ކޮމިޓީ އަޅުގަނޑުމެން މިޖެހެނީ ކަނޑައަޅަން. އެ އައިސްފައި އޮތް ގޮތް އަޅުގަނޑުމެން ނުދަންނަން. ކޮމިޓީން އެ އައިސްފައި އޮތީ ރަނގަޅަށްތޯ ބައްލަވާފައި އެ ބޭފުޅުން ރިޕޯޓެއް ތައްޔާރު ކުރައްވާނެ. ދެން އަނެއް ގޮތަކީ އެކަމަކު މި ސިޓީ އާ މެދު އަޅުގަނޑު ޚިޔާލު ތަންކޮޅެއް ތަފާތު. އެއީ ކޮމިޓީ އަށް ފޮނުވާކަށް ނޫން. އަޅުގަނޑަށް މީގައި ހަމަ ވިސްނަނީ މީގައި ހަމަ އެންމެ ފަހުން ވެސް އެބަ އޮތް ހިތަދޫ ދެކުނު ދާއިރާގެ މެންބަރު ޙަސަން ލަޠީފަށް ރައްެދު ކޮށްދެއްވުމަކީ އެދެވިގެންވާ ކަމެކޭ. އެހެންވީމާ، އެހެންވީމާ، ޙަސަން ލަޠީފަށް ރައްދުކޮށްދެއްވުމަށް އެދި ފޮނުވާފައި އޮތް އެއްޗެއް ކަމަށް އަޅުގަނޑަށް މި ވިސްނެނީ. އެހެންވީމާ، ޙަސަން ލަޠީފަށް އަޅުގަނޑުމެން ފޮނުވުމަކީ އެއްް ކަމެއް. އަނެއް ގޮތަކީ އަޅުގަނޑުމެން ކޮމިޓީން ހަމަ ސީދާ މީތި ފޮނުވާލަން މި ދެ ގޮތުން ކުރެ ގޮތެއް ކަން ނޭނގެ އަޅުގަނޑުމެން މި ނިންމަންޖެހެނީ. 

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

އަޅުގަނޑު ޢާޒިމް އަށް ފުރުޞަތު އަރުވާނަން. 

މެދުހެންވޭރު ދާއިރާގެ މެންބަރު ޢަލީ ޢާޒިމު ވާހަކަދެއްކެވުން:

އާދެ، އަޅުގަނޑު އެހެންވީމާ، އަޅުގަނޑުމެންގެ ގަވާއިދުގައި މި ބުނާ ގޮތުން މި ފޮނުވާލާނެ ކޮމިޓީ އެއް ނިންމާ ކަމެއް ވެއްޖިއްޔާ އަޅުގަނޑަށް ހިވޭ ދެން މި ސިޓީގައި ވެސް އެބަ އޮތް ޙަސަން ލަޠީފަށް ހަވާލު ކުރާ ވާހަކަ. ޙަސަން ލަޠީފު ވެސް ހަވާލުކޮށްފައި. އަޅުގަނޑަށް ދެން މަޢުލޫމާތު ލިބޭ ގޮތުގައި ޖަލު ކޮމިޓީ އެއް އޮވެއްޖިއްޔާ އެ ކޮމިޓީ އަކަށް މި ސިޓީ ފޮނުވާލީމާ، އަޅުގަނޑަށް ހީވަނީ އަޅުގަނޑުމެންގެ މަސައްކަތް މި ހިސާބުން ނިމުނީ ހެން. 
ރިޔާސަތުން ވާހަކަދެއްކެވުން:

އަޅުގަނޑު އިލްހާމަށް ފުރުޞަތު އެރުވުމުގެ ކުރިން ދަންނަވާލަން މީގައި އަޅުގަނޑުމެން ބަލަންޖެހޭނީ މި ފޮނުވާ ކޮމިޓީ އަކާ މެދުގައި. ބަލާއިރުގައި މި ހޯމް އެފެއަރޒުގެ މަސައްކަތްތައް މި އޮންނަނީ ޤައުމީ ސަލާމަތާ ބެހޭ ކޮމިޓީގައި. ދެން، ހޯމް އެފެއަރޒުގެ ދަށުން ހިންގާ ތަނެއް މިއީ ޑީ.ޕީ.އާރު.އެސް އަކީ. އެހެންވީމާ، މި ފޮނުވާ ކޮމިޓީ ކަމަށް ވާނަމަ، އަޅުގަނޑު އެންމެ ބޮޑަށް ވިސްނަން މި ޖެހެނީ މި ޤައުމީ ސަލާމަތާ ބެހޭ ކޮމިޓީ އަށް ފޮނުވުމަށް. އެއީ އެއް ގޮތް. އަނެއް ގޮތަކީ ޙަސަން ލަޠީފަށް މީތި ފޮނުވާފައި، ކޮޕީ އެއް ޤައުމީ ސަލާމަތާ ބެހޭ ކޮމިޓީއަށް ފޮނުވަން. މި ދެގޮތުން ކުރެ ގޮތަކަށް ކޮމިޓީން ނިންމައިދެއްވައިފިއްޔާ ރަނގަޅު. އަޅުގަނޑު މޫސާ އަށް ފުރުޞަތު އަރުވަން.

ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:

މިގައި ލިޔެފައި މިހިރަ ވާހަކަތަކަށް ބަލާއިރު ރައްޔިތަކަށް އަނިޔާ އެއް ލިބޭކަން އަޅުގަނޑުމެންނަށް އެނގި ތިބެ އެކަމާ ބެހޭ ގޮތުން އެޅެން ހުރި ފިޔަވަޅުތައް ނާޅާ އަޅުގަނޑުމެން ތިބެގެން ނުވާނެ. ޙަސަން ލަޠީފު ބޮލަށް މި ޖަހާފަކާ. އެއީ ކުރެވޭނެ ކަމެއް ނޫން. އެ މައްސަލަ ބަލަންޖެހެނޭ. ކޮންމެ ގޮތެއް ވިޔަސް މީގައި މި އޮތީ ބަޔަކަށް އަނިޔާކުރާ ވާހަކަ ލިޔެފައި މި އޮތީ. މިއަކީ އަޅުގަނޑުމެންނަކަށް އަޅުގަނޑުމެން ހުވާކޮށްގެން ތިބޭ ބަޔަކު އަނެކަތި ކުރެވޭ. އަޅުގަނޑަށް ފެންނަނީ މިހާރު ވެސް އެބައޮތް ޤައުމީ ސަލާމަތާ ބެހޭ ކޮމިޓީގައި މާރާމާރީ އާއި ކަޓަރާއި އަނިޔާ ކުރުމުގެ މައްސަލަ. އަޅުގަނޑަށް ފެނޭ މީތި ޙަސަން ލަޠީފަށް ދީފައި، އަޅުގަނޑުމެން ސިޓީ އެއް ލިޔާނީ އަޅުގަނޑުމެންނަށް ލިބިފައި މިވާ ސިޓީ އަކީ ޙަސަން ލަޠީފަށް އެޑްރެސްކޮށްފައިވާ ސިޓީއެކޭ އެހެންނަމަވެސް މީގައި ބަޔާންކޮށްފައި މިވާ ކަމަކީ ޤައިދީންތަކަކަށް އަނިޔާކުރާ މައްސަލަތަކެއް ކަމަށް ވާތީވެ ތިޔަ ކޮމިޓީގެ ސަމާލުކަމަށްޓަކައި މި ސިޓީގެ ކޮޕީ އެއް ތި ތަނަށް ފޮނުވާލީމޭ. ދެން އެ ހިސާބުން ނިމުނީ. ދެން އަޅުގަނޑުމެންގެ ބައި. އޭރަށް އަޅުގަނޑުމެން ރިޕޯޓު ލިޔާއިރުގައި އަޅުގަނޑުމެން ތިބޭނަން އަދި އިލްހާމު ވެސް އިންނަވާނެ. އަޅުގަނޑުމެން ރިޕޯޓު ލިޔާއިރުގައި ބުނާނަން ޢާއްމު ކޮމިޓީއަކަށް މައްސަލައެއްގެ ސިފައިގައި މި ތަނަށް ފޮނުވީ. ނޫނީ ތި ބޭފުޅުންނަށް ތި މައްސަލަ ބައްލަވަންޏާ ބައްލަވާށޭ. ޢާއްމު ކޮމިޓީން މި ކަމަށް އަޅުގަނޑުމެން ޖަވާބުދާރީ ވެފައި އޮތްކަން އޭރުން އެނގޭނެ ނޫންތޯ. އެހެންވީމާ، މި ބުނާ ގޮތަށް ލިޔުއްވާ ލައްވާނީ މި ތަނަށް މިވެނި ތާރީޚުގައި ލިބިފައިވާ ސިޓީއެކޭ. މި ސިޓީ އާ ގުޅޭ ގޮތުން މި ސިޓީ ފޮނުވަންވާ ފަރާތަށް އެޑްރެސްކޮށްފައި ވަނީ ހަސަން ލަޠީފަށޭ. އެހެންނަމަވެސް މީގައި މިވާ މައްސަލަ އަކީ ރައްޔިތުންތަކަކަށް އަނިޔާ ލިބޭ މައްސަލަތަކަކަށް ކަމަށް ވާތީވެ ތިޔަ ކޮމިޓީގެ ސަމާލުކަމަށްޓަކައި އަޅުގަނޑު މި ސިޓީ ފޮނުވީމޭ، ނިމުނީ. 

ރިޔާސަތުން ވާހަކަދެއްކެވުން:

އާދެ، ތަންކޮޅެއް އަވަސްކޮށްލަން ބޭނުންވޭ އެބަ. އެހެންނަމަވެސް އިލްހާމު އަދި ރޮޒައިނާ ފުރުޞަތަށް އެދިވަޑައިގެންފައި މި އޮތީ. މުޙައްމަދު ރަޝީދު ވެސް ފުރުޞަތަށް އެދިވަޑައިގެން މި އޮތީ. އެހެންވީމާ، އަޅުގަނޑު ފުރަތަމަ ފުރުޞަތު އަރުވަނީ އިލްހާމަށް.

ގެމަނަފުށީ ދާއިރާގެ މެންބަރު އިލްހާމް އަޙްމަދު ވާހަކަދެއްކެވުން:

އަޅުގަނޑަށް ފެންނަނީ ދެން މޫސަ ވިދާޅުވި ވިދާޅުވުމަށް ހަމަ ތާއީދުކޮށްލާފައި، މީތި ހަމަ ވާހަކަ ކުރުކޮށްލުމަށްޓަކައި ނިންމާލުން. ދެން، އަޅުގަނޑު ކުރިއަށް އޮތްތާގައި ހަމަ ރިކޯޑަށްޓަކައި ދަންނަވާލަން މި ކުރިއަށް އޮތްތާގައި އަޅުގަނޑުމެންނަށް ކޮމިޓީ އަށް ސިޓީ އަޔަސް ވެސް ހަމަ މަޖިލީހުގެ އިދާރާ އިން އެ ޕްެރޮސީޖަރ ފްލޯރކޮށްފައި އިންތޯ ބަލައިލާފައި، ކޮމިޓީއަށް ފޮނުވައިދެއްވައިފިއްޔާ އަޅުގަނޑުމެންނަށް އިތުރު މިހެން ބޭކާރު ބަހުސްތަކަށް ކުރިއަށް ނުގޮސްދާނެ. މީގައި އައިޑިޔާ އަކީ މުސްތަޤުބަލުގައި ހަމަ ޖަލުން އައިސްދާނެ ކިތަންމެ ސިޓ ީއެއް އައިމާ އެ ޕްރޮސީޖަރ އޮންނަ އުސޫލުން ފްލޯރ ކޮށްފައިތޯ އޮތީ ބަލައިލާފައި ފުރަތަމަ މަރުޙަލާގައި ކުރަންޖެހޭ ކަންތައްކޮށްފައި ކޮމިޓީ އަށް ފޮނުވާލުމުން އަޅުނޑުމެން ބޭކާރު ބަހުސްތަކެއް ކުރާކަން ނުޖެހޭނެ. އެހެންވީމާ، އަޅުގަނޑު އުއްމީދު ކުރަން ކުރިއަށް އޮތްތާގައި އިދާރާ އިން ކުރައްވަންޖެހޭ މަސައްކަތެއް ނިންމާފައި، ދެން އަޅުގަނޑުމެންނާ ހަމަށް ފޮނުވާނެ ކަމަށް. ދެން މީގެފަހުން އަޅުގަނޑަށް ފެނޭ މިކަހަލަ ސިޓީތައް ހަމަ ފޮނުވާތަނުން އަޅުގަނޑުމެން އެވީކީ ކީއްތޯ ނުބަލާ އޭގެ ދާއިރާ ދެން މި ދަންނަވާ ގޮތުން ޕްެރޮސީޖަރ ފްލޯރކޮށްފައި އޮތިއްޔާ ހަމަ ކޮންމެވެސް ތަނަކަށް ހަވާލުކޮށްލަން. ދެން އެ ބޭފުޅުން ބައްލަވާނެ ޙަސަން ލަޠީފުތޯ އަނެކަކުތޯ. އެއީ އަޅުގަނޑުމެންގެ މަސައްކަތް ހަލުވި ކުރުމަށްޓަކައި ރޭވިދާނެ ރޭވުމެއް ކަމުގައި ވާތީ އަޅުގަނޑު އެ ގޮތަށް ހުށަހަޅަން. ދެން މޫސަ ވިދާޅުވި ވިދާޅުވުމަށް އަޅުގަނޑު ތާއީދު ކުރާ ވާހަކަ ދަންނަވަން. އަޅުގަނޑަށް ފެންނަނީ މިހާރު މި ގޮތަށް ނިންމަވާލަ ދެއްވުމަށް. 

ރިޔާސަތުން ވާހަކަދެއްކެވުން:

މިކަން މިހާރު މޫސަގެ ހުށަހެޅުމަަކީ މި ސިޓީ ޙަސަން ލަޠީފަށް ފޮނުވާފައި، މީގެ ކޮޕީ އެއް ޤައުމީ ސަލާމަތާ ބެހޭ ކޮމިޓީ އަށް ފޮނުވާލުން. މިހާރު އެ ހުށަހެޅުމަށް ތާއީދު ވެސް ލިބިފައި މި ވަނީ. އެހެންވީމާ، ރޮޒައިނާ ވެސް އެބަ އޮތް ފުރުޞަތަކަށް އެދިވަޑައިގެންފައި. ރޮޒައިނާ ވެސް ތާއީދު ކޮށްލަން ބޭނުންވާ ވާހަކަ އެބަ ވިދާޅުވޭ. ދެން، މުޙައްމަަދު ރަޝީދު ވެސް ތާއީދު ކޮށްލަން ބޭނުންވަނީ. އެހެންވީމާ، މި ގޮތަށް އެއްވެސް ބޭފުޅަކު އިޢުތިރާޟު ނުކުރައްވާ ކަމަށް ވާނަމަ އެ ގޮތަށް ކޮމިޓީން އިއްތިފާޤުން ނިމުނީ ކަމަށް އަޅުގަނޑު ނިންމައިފިން. (ވަގުތުކޮޅަކަށްފަހު) އާދެ، ދެން މިހާރު މި ސިޓީގެ މައްސަލަ ނިމިފައިވާތީވެ، އަޅުގަނޑު އެޖެންޑާ އަށް ޖެހިލާނަން. އެޖެންޑާގައި މި އޮންނަނީ އަޅުގަނޑުމެންގެ ޢާއްމު ކޮމިޓީ ހިންގުމުގެ ގަވާއިދު ނިންމުމުގެ ކަންތައް. އެހެންވީމާ، މި ގަވާއިދު ކުރިއަށް ގެންދާނެ ގޮތެއް ފުރަތަމަ މެންބަރުން ނިންމާލަ ދެއްވުން އެދެން. އަޅުގަނޑު މޫސަ އަށް ފުރުޞަތު އަރުވަން.

ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:

އަޅުގަނޑުގެ ހުށަހެޅުމަކީ މާއްދާ އަކުން މާއްދާ އަކުން ބަލަމުން ބަލަމުން އަޅުގަނޑުމެން ދާން. 

ގެމަނަފުށި ދާއިރާގެ މެންބަރު އިލްހާމު އަޙްމަދު ވާހަކަދެއްކެވުން:

ތާއީދު ކުރަން.

ރިޔާސަތުން ވާހަކަދެއްކެވުން:

އާދެ، މި ހުށަހެޅުމަށް ތާއީދު ލިބިފައިވާތީވެ އެއްވެސް ޢިއްޒަތްތެރި މެންބަރަކު އިންކާރު ނުކުރާތީވެ މި ތާއީދު ލިބި އެ ގޮތަށް ފާސްވީ ކަމަށް ނިންމާ އެ ގޮތަށް ކުރިއަށް ގެންދާނަން. އާދެ، އެންމެ ފުރަތަމަ... (ވަގުތުކޮޅަކަށްފަހު) އާދެ، ޢާއްމު ކޮމިޓީ ހިންގުމުގެ ގަވާއިދު 1. ތަޢާރުފާއި ނަން. 1 ވަނަ މާއްދާގައި މި އޮންނަނީ ތަޢާރުފާއި ނަން. (ހ). މި ގަވާއިދަކީ ރައްޔިތުންގެ މަޖިލީހުގެ ޢާއްމު ކޮމިޓީގެ މަސްއޫލިއްޔަތުތަކާއި ބާރުތައް އެކަށައަޅައި އެ ކަންކަމާ ގުޅޭ އުސޫލުތައް ބަޔާންކުރުމުގެ ގަވާއިދެވެ. އެއްވެސް މެންބަރަކު މިއަށް އިޞްލާޙެއް ނުވަތަ ބަދަލެއް ގެންނަން ބޭނުންވޭތޯ. ނުވޭ. އެހެންކަމަށްވާނަމަ މި މާއްދާ ނިމުނީ ކަމަށް އަޅުގަނޑު މި (ހ) ނިމުނީ ކަމަށް ނިންމައިފިން. (ށ). މި ގަވާއިދަށް ކިޔާނީ ރައްޔިތުންގެ މަޖިލީހުގެ ޢާއްމު ކޮމިޓީގެ ގަވާއިދެވެ. އެއްވެސް މެންބަރަކު އިޢުތިރާޟް ނުކުރައްވާ ކަމަށް ވާނަމަ އެވެސް ފާސްވީ ކަމަށް އަޅުގަނޑު ނިންމައިފިން. (ނ) ގައި މިވަނީ މި ގަވާއިދު އެކުލެވިގެންވަނީ ރައްޔިތުންގެ މަޖިލީހުގެ ގަވާއިދުގެ 133 ވަނަ މާއްދާއިން ލިބިދޭ އިޚްތިޔާރުގެ ދަށުންނެވެ. ގަވާއިދު އަޅުގަނޑުމެން ބަލައިލާފައި މިއަށް ގޮތެއް ނިންމުން ރަނގަޅު ކަންނޭނގެ. (ވަގުތުކޮޅަކަށްފަހު) އާދެ، ގަވާއިދާއި ތަޢާރުޟުވުން ނެތުމުން (ނ) ވެސް އެ ގޮތަށް ފާސްވީ ކަމަށް އަޅުގަނޑު މި ބަލަނީ އެއްވެސް މެންބަރަކު އިޢުތިރާޟް ނުކުރައްވާތީ. 2- މުއްދަތު. ރައްޔިތުންގެ މަޖިލީހުގެ ޤައުމީ ޢާއްމު ކޮމިޓީ އަބަދުވެސް ދެމިއޮންނާނެ އެވެ. މި ކޮމިޓީ އަށް މެންބަރުން ކަނޑައަޅާނީ ރައްޔިތުންގެ މަޖިލީހުގެ ގަވާއިދުގައިވާ ގޮތުގެ މަތިންނެވެ. އާދެ، މީގައި ޤައުމީ އެ ބަސް އުނިކުރަން އެބަ ހުށަހެޅޭ. އެހެންކަމުން ޤައުމީ އުނިކޮށްފައި މި މާއްދާ އެ ގޮތަށް ފާސްވީ ކަމަށް ބަލަންވީތޯ. އެކަމަކު އަޅުގަނޑުމެން ވިސްނަންޖެހޭ ތަންކޮޅެއް މީގައި އޮތް ކަމަށް އަޅުގަނޑު ހުށަހަޅާލަން. އެއީ އަބަދުވެސް ދެމިއޮންނާނެއޭ މި ބުނާ ބުނުން އަޅުގަނޑުމެން މާނަކުރަނީ ކޮންގޮތަކަށްތޯ ކުޑަކޮށް ބަލައިލަން ބޭނުންވޭ އެބަ. އަޅުގަނޑު މޫސަ އަށް ފުރުޞަތު އަރުވާނަން. 
ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:
ރައްޔިތުންގެ މަޖިލީހުގެ ގަވާއިދާ އެއްގޮތަށް ޢާއްމު ކޮމިޓީ އަބަދުވެސް ދެމިއޮންނާނެ އެވެ. އެ ގަވާއިދަށް ޢާއްމު ކޮމިޓީގެ ނަމަށް އެއްޗަކަށް ބަދަލު އަތުވެއްޖެއްޔާ އަޅުގަނޑުމެންނަށް، ދެން އަޅުގަނޑަށް ހީވަނީ ޤައުމީ ލިޔެފައި އެ އިނީ ގަވާއިދާއި އެއްގޮތަށް ލިޔަން އުޅެން ހަދައިގެން ކަންނޭނގެ. އަޅުގަނޑަށް ފެންނަނީ ރައްޔިތުންގެ މަޖިލީހުގެ ގަވާއިދާއި އެއްގޮތަށް ޢާއްމު ކޮމިޓީ އަބަދުވެސް ދެމިއޮންނާނެއޭ. އޭރަށް އަޅުގަނޑަށް ހީވަނީ އެ ގޮތަށް ވާނެކަން، ދެން ނިންމާލާ ތަނަށް ވެސް އަޅުގަނޑު އެބައޮތް އިޞްލާޙެއް. އޭގައި މި އޮންނަނީ، މި ކޮމިޓީ އަށް މެންބަރުން ކަނޑައަޅާނީ ރައްޔިތުންގެ މަޖިލީހުގެ ގަވާއިދުގައި ވާ ގޮތުގެ މަތިން މަޖިލީހުންނޭ. އެއީ ޢާއްމުކޮށް މަޖިލީހަށް ހުށަހަޅައިގެން މެންބަރުން ފާސްކުރަންޖެހޭހެން އަޅުގަނޑަށް ހީވަނީ. އެހެންވީމާ، ގަވާއިދުގައި ވާ ގޮތުގެ މަތިންނޭ ކިޔާފައި ހަނިދޭތެރެއަކުން އެހެން މި ތަނުން ވެސް ހަމަ ނިންމާލަފާނެ. އެކަމަކު މަޖލީހުން ކަނޑައަޅާ ގޮތަކަށް ކަންނޭނގެ މިހާރު އޮންނަނީ. އެ ނޫން ގޮތަކަށް އޮވޭތޯ ބަދަލުކޮށްލެވެން ކޮމިޓީތަކަށް. 
ރިޔާސަތުން ވާހަކަދެއްކެވުން:
އާދެ، މިހާރު މޫސަގެ ހުށަހެޅުމުގައި މި އޮންނަނީ ރައްޔިތުންގެ މަޖިލީހުގެ ގަވާއިދާއި އެއްގޮތަށް ޢާއްމު ކޮމިޓީ އަބަދުވެސް ދެމިއޮންނާނެއޭ. މިކޮމިޓީ އަށް މެންބަރުން ކަނޑައަޅާނީ ރައްޔިތުންގެ މަޖިލީހުގެ ގާވާއިދުގައި ވާ ގޮތުގެ މަތިން ރައްޔިތުންގެ މަޖިލީހުންނެވެ. އާދެ، ފަހަތުބައި މޫސަ އިޞްލާޙު ހުށަހަޅާފައި ފަހުން އިޞްލާޙު ނަންގަވާފައި މި ވަނީ. އެހެންކަމުން ދެން ފަހަތުބައި ނުލައި މި އޮންނަނީ، ރައްޔިތުންގެ މަޖިލީހުގެ ގާވާއިދާ އެއްގޮތަށް ޢާއްމު ކޮމިޓީ އަބަދުވެސް ދެމިއޮންނާނެއޭ. މި ކޮމިޓީއަށް މެންބަރުން ކަނޑައަޅާނީ ރައްޔިތުންގެ މަޖިލީހުގެ ގަވާއިދުގައި ވާ ގޮތުގެ މަތިންނެވެ. މި ގޮތަށް އިލްހާމް ތާއީދުކުރައްވަންތޯ. އެހެންވީމާ، އެހެން އެއްވެސް މެންބަރަކު އިޢުތިރާޟު ނުކުރާތީ މި ވެސް އެ ގޮތަށް ފާސްވީ ކަމަށް ނިންމައިފިން. 3- ރިޔާސަތު. (ހ). ޢާއްމު ކޮމިޓީގެ ރިޔާސަތު ބަލަހައްޓާނީ ކޮމިޓީގެ މުޤައްރިރެވެ. ކޮމިޓީގެ މުޤައްރިރު ކޮމިޓީގެ ބައްދަލުވުމަށް ހާޒިރުވުމަށް ޢުޒުރުވެރި ވެއްޖެ ހާލަތެއްގައި ކޮމިޓީގެ ރިޔާސަތު ބަލަހައްޓާނީ މުޤައްރިރުގެ ނައިބެވެ. އެއްވެސް މެންބަރަކު އިންކާރު ނުކުރައްވާތީވެ، އާދެ، މޫސަ އެއްޗެއް ވިދާޅުވާން ބޭނުން. 
ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:
ގަވާއިދުގައި އެއަށްވުރެ އިތުރަށް ދެވޭކަށް ނޯވޭތޯ. (ށ) ނުބަލަމޭ އަޅުގަނޑެއް.
ރިޔާސަތުން ވާހަކަދެއްކެވުން:
އެހެންވީމާ، (ހ) އެ ގޮތަށް ފާސްވީ ކަމަށް އަޅުގަނޑު ބަލައިފިން. ދެން މި އޮތީ (ށ). (ށ) ގައި މި އޮތީ ކޮމިޓީގެ މުޤައްރިރާއި މުޤައްރިރުގެ ނައިބު ވެސް ކޮމިޓީގެ ބައްދަލުވުމަށް ހާޒިރު ވާން ޢުޒުރުވެރި ވެއްޖެ ހާލަތެއްގައި ކޮމިޓީގެ ރިޔާސަތު ބަލަހައްޓާނީ އެ ވަގުތު ކޮމިޓީގައި ހާޒިރުވެ ތިބި މެންބަރުންގެ އަޣްލަބިއްޔަތުން ހޮވޭ ކޮމިޓީގެ މެންބަރެކެވެ. މީގެ (ށ) އެ ގޮތަށް އެއްވެސް މެންބަރަކު އިންކާރު ނުކުރައްވާތީވެ އެ ގޮތަށް ނިންމީ ކަމަށް އަޅުގަނޑު ބަލައިފިން. 4- ކޮމިޓީގެ މުޤައްރިރާއި މުޤައްރިރުގެ ނައިބު. ރައްޔިތުންގެ މަޖިލީހުގެ ގަވާއިދުގެ 120 ވަނަ މާއްދާގައި ވާގޮތުގެ މަތިން ޢާއްމު ކޮމިޓީގެ ފުރަތަމަ ޖަލްސާގައި މުޤައްރިރާއި މުޤައްރިރުގެ ނައިބު ކޮމިޓީގެ މެންބަރުންގެ ތެރެއިން އިންތިޚާބުކުރަންވާނެ އެވެ. (ވަގުތުކޮޅަކަށްފަހު) 4 ވަނަ މާއްދާ މި އޮތް ގޮތަށް ފާސްކުރަން ނުފެންނާތީ ކުޑަކުޑަ އިޞްލާޙެއް އޮތްކަމަށް ވާނަމަ އެ އިޞްލާޙެއް ވިދާޅުވެދެއްވުން އެދެން. 
ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:
ރައްޔިތުންގެ މަޖިލީހުގެ ގަވާއިދުގެ 120 ވަނަ މާއްދާގައި ވާ ގޮތުގެ މަތިން އެކުލަވާލެވިފައިވާ ޢާއްމު ކޮމިޓީގެ މުޤައްރިރާއި ނައިބު މުޤައްރިރު އެއްވެސް ހާލަތެއްގައި އިސްތިއުފާ ދީ ނުވަތަ މަދުވެއްޖެ ނަމަ ކޮމިޓީގެ މެންބަރުންގެ ތެރެއިން އަލުން މުޤައްރިރަކު އިންތިޚާބު ކުރަންވާނެ އެވެ. ޢިބާރާތް ރަނގަޅު ނުވެ ހިނގައިދާނެ ދޯ، ސައި ނުބޮއެ އިނީމަ. (ވަގުތުކޮޅަކަށްފަހު) ނޫން ރެކޯޑަށްޓަކައި ދަންނަވާލާނަން. ދެން އެއަށްފަހުގައި މި އަންނަނީ ރައްޔިތުންގެ މަޖިލީހުގެ ގަވާއިދުގެ 120 ވަނަ މާއްދާގެ ދަށުން ހޮވާފައިވާ މުޤައްރިރާއި އޭނަގެ ނައިބު އެއްވެސް ސަބަބަކާ ހުރެ ވަކިވެއްޖެ ނަމަ އަލުން މުޤައްރިރާއި މުޤައްރިރުގެ ނައިބު ކޮމިޓީގެ މެންބަރުންގެ ތެރެއިން އިންތިޚާބުކުރަންވާނެ އެވެ.
ރިޔާސަތުން ވާހަކަދެއްކެވުން:
އާދެ، މިހާރު މޫސަ އެ ހުށަހެޅުއްވި ގޮތަށް މުޙައްމަދު ރަޝީދު ތާއީދުކުރައްވަނީ.
ހިތަދޫ މެދު ދާއިރާގެ މެންބަރު މުޙައްމަދު ރަޝީދު ވާހަކަދެއްކެވުން:
އާދެ، އަޅުގަނޑު ތާއީދުކުރަން. 
ރިޔާސަތުން ވާހަކަދެއްކެވުން:
އެހެންވީމާ، މިއަށް އެ ގޮތަށް ނިމުނީ ކަމަށް އަޅުގަނޑު ބަލައިފިން. 5. ކޮމިޓީގެ ބައްދަލުވުންތައް. (ހ). ކޮމިޓީ އާއި މަސައްކަތެއް ހަވާލުކުރެވިފައި ވާނަމަ ކޮންމެ ހަފްތާއަކު މަދުވެގެން 3 ދުވަހު، (ހޯމަ، އަންގާރަ، ބުދަ) ކޮމިޓީގެ ބައްދަލުވުން ބާއްވަންވާނެ އެވެ. އާދެ، އިލްހާމް.
ގެމަނަފުށީ ދާއިރާގެ މެންބަރު އިލްހާމު އަޙްމަދު ވާހަކަދެއްކެވުން:
މީގައި ވިދާޅުވެފައި ވާ ގޮތުން މާ ހަރުކަށި ޢިބާރާތުން މި އޮތީ. އެހެންވީމާ، މާ، އެކަމަކު ދެން މިއީ އެހެން ކޮމިޓީތަކުގައި ވެސް ކަންތައް ކުރާ ގޮތް ކަމަށް ވަނީ ނަމަ އަޅުގަނޑު އޯކޭ. މަސައްކަތެއް ހަވާލުކުރެވިފައި ވަނީ ނަމަ، މާނައަކީ ދެން އެހާ ހިސާބުން މަސްޓު ވަނީ އެކަން ކުރަން. އެހެންވީމާ، އަޅުގަނޑަށް ކުޑަކޮށް ހަރުކަށި. ދެން މީގައި އަޅުގަނޑަށް ފެންނަނީ އެހެން ކޮމިޓީތަކުން ލިޔުއްވާފައި އޮތް ކަމަށް ވަނީ ނަމަ އެ ގޮތަށް ބާއްވަން. 
ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:
އަޅުގަނޑު ހަމަ ހިތަށް އަރަނީ މީގައި ހޯމަ، އަންގާރަ، ބުދަ، މިހެން ޖަހާފައި ބާއްވާނީތޯއޭ އެ ގަވާއިދުގައި. ހަމަ ދުވަސް ބަދަލުވުމަކީ ވެސް އެކަށީގެންވާ ކަމެކޭ. އެހެންވީމާ، އެ ދުވަސްތައް ނުޖަހާ މިސާލަކަށް ދެން ތި ބޭފުޅުން 3 ދުވަސްކަމަށް ވެއްޖެއްޔާ 3 ދުވަހަށް ނިންމިޔަސް... 
ރިޔާސަތުން ވާހަކަދެއްކެވުން:
އާދެ، މޫސަ އެއްޗެއް ވިދާޅުވާން. 

ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:
އަޅުގަނޑުގެ ހުށަހެޅުމެއް މީގައި ވެސް އޮތީ. ކޮމިޓީ އާއި މަސައްކަތެއް ހަވާލުކުރެވިފައި ވާނަމަ ކޮންމެ ހަފްތާއަކު މަދުވެގެން 2 ދުވަހު ކޮމިޓީގެ ބައްދަލުވުން ބާއްވަންވާނެ އެވެ. 

ރިޔާސަތުން ވާހަކަދެއްކެވުން:
އާދެ، މިމާއްދާގެ (ހ) ގައި މިއޮންނަނީ 3 ދުވަހު ކަމަށް. އެހެންނަމަވެސް މޫސަ ހުށަހަޅުއްވަނީ 2 ދުވަހަށް. އެގޮތަށް ރޮޒައިނާ ތާއީދުކުރައްވާތީވެ، އިތުރު މެންބަރަކު އިޢުތިރާޟު ވެސް ނުކުރައްވާތީވެ. އާދެ، އިލްހާމު އެއްޗެއް ވިދާޅުވާން ބޭނުންފުޅުވާތީ އަޅުގަނޑު ފުރުޞަތެއް އަރުވާނަން ނިންމާލުމުގެ ކުރިން. 

ގެމަނަފުށީ ދާއިރާގެ މެންބަރު އިލްހާމް އަޙްމަދު ވާހަކަދެއްކެވުން:
އާދެ، އަޅުގަނޑަށް ފެނޭ މީގެ ރަނގަޅު ގޮތެއް، އަޅުގަނޑު މި ހުށަހަޅާ ހުށަހެޅުމަކީ މީގެ ރަނގަޅު ގޮތެއް ކަމަށް ވަނީ ނަމަ ތި ބޭފުޅުން ހުށަހެޅުއްވި ހުށަހެޅުއްވުމަށް ތާއީދުކުރަން. ކޮމިޓީ އަށް މަސައްކަތް ހަވާލުކޮށްފައި ވާނަމަ އެ ކަނޑައަޅާފައިވާ ޑެޑްލައިނަކަށް މަސައްކަތް ކޮށް ނިންމަންވާނެ އެވެ. އެކަހަލަ ގޮތަކަށް ލިޔުއްވައިފިއްޔާ އަޅުގަނޑަށް ހީވަނީ އެއިރުން 3 ދުވަހެއް 2 ދުވަހެއް އަންނާކަށް ނުޖެހޭނެހެން. އަޅުގަނޑުމެން މި ތިބީ މި 3 ދުވަސް ހަމަ ބާއްވާ ގޮތަށް ނިންމައިގެން. އެކަމަކު އެ މަސްޓެއް ނުވާނެތާއޭ 2 ދުވަހު ވެސް، އެއްވެސް ދުވަހެއް، އަޅުގަނޑުމެންނާ ހަވާލުކޮށްފައިވާ މަސައްކަތެއް އެ ކަނޑައަޅާފައިވާ ދުވަހަކަށް ނިންމަންވާނެ އެވެ. އެކަހަލަ ގޮތަކަށް ލިއުއްވިއްޔާ ކިހިނެއްތޯ ވާނީ. ހަމަ ޚިޔާލެއް މިއީ. އޭރުން ވާނެ ގޮތަކީ ވަކި ދުވަހެއްގައި އަދަދެއް ވެސް ނޭނގެ. ބޭނުން ދުވަހެއްގައި މަސައްކަތްކޮށްފައި ޑެޑްލައިން އަށް ނިންމީމަ ނިމުނީ. ދެން އޭގެ 2 ދުވަސް، ވަކި ދުވަހެއް ޖަހަން އުޅޭތީ ހައްތަހާ ވެސް އަޅުގަނޑަށް ކަމުނުދަނީ. އެހެންވެ ހިތަށް އެރީ އެއްޗެއް ދަންނަވާލަން.
ރިޔާސަތުން ވާހަކަދެއްކެވުން:
މީގައި މިއޮންނަނީ މަދުވެގެން 2 ދުވަސް. އެހެންކަމަށް ވާނަމަ މަސައްކަތެއް ހަވާލުކުރެވިފައި އޮތިއްޔާ ގިނަ ކުރެވިދާނެ ކަންނޭނގެ ބައްދަލުވުންތައް. (ވަގުތުކޮޅަކަށްފަހު) އަޅުގަނޑު މޫސަ އަށް ފުރުޞަތެއް އަރުވާނަން. 

ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:
އިލްހާމްގެ ހުށަހެޅުން ރަނގަޅު. އެކަމަކު އަޅުގަނޑުމެން މި ތަނަށް ހޮވިފައި މި ތިބެނީ މަސައްކަތްތަކެއް ނިންމަން. މީގައި ބާރުއަޅަނީ އަޅުގަނޑުމެން މަސައްކަތްތަކެއް ނިންމުމަށް ވުރެ ބޮޑަށް އެ މަސައްކަތެއް ނިންމާނެ ދުވަހެއް ކަނޑައެޅިދާނެ. ދެން އިލްހާމު އެ ވިދާޅުވާ ގޮތުން ވެއްޖެއްޔާ ގާތްގަނޑަކަށް އަޅުގަނޑު މި ޑްރާފްޓު ކުރި ގޮތަށް އޮވެއްޖެއްޔާ ރަނގަޅުވެދާނެ. (ހ). ކޮމިޓީ އާ މަސައްތެއް ހަވާލުކުރެވިފައި ވާނަމަ ކޮންމެ ހަފްތާއަކު މަދުވެގެން 2 ދުވަހު ކޮމިޓީގެ ބައްދަލުވުން ބާއްވަންވާނެ އެވެ. ކޮމިޓީގެ މަސައްކަތްތައް ބައްލަވައި އިތުރު ދުވަސްތައް ކަނޑައެޅިދާނެ އެވެ. އިތުރު ދުވަސްތައް ކަނޑައަޅާނެ އެވެ، އެކަހަލަ ގޮތަކަށް. ދެން މަސައްކަތެއް ނިންމުމަށް ބޭނުންވެއްޖެ ނަމަ އިތުރު ދުވަސްތައް ކޮމިޓީ އިން ކަނޑައެޅިދާނެ އެވެ. އެކަހަލަ ގޮތަކަށް ބޭއްވީމަ އަޅުގަނޑުމެންނަށް ބޭނުން ދުވަހެއް ކަނޑައެޅޭނެ. އެހެންނޫނީ ވާ ގޮތަކީ އަޅުގަނޑުމެން ގަވާއިދެއް ހަދައިގެން ތިބެ، މަސައްކަތެއް މިސާލަކަށް އޮތީ. އޮވެފައި އެކަމަކު މަޖިލީހުގައި މުހިއްމު މަސައްކަތަކަށް އެންމެން ދާން ޖެހިއްޖެއްޔާ އެ ދުވަހު މަސައްކަތް ދޫކޮށްލާފައި ދިޔައިމަ އަޅުގަނޑުމެން ގަވާއިދާއި ޚިލާފު ވީ އަމިއްލައަށް ތިބެފައި އެ. އެކަމަކު މީގެ މަސްޓު، އަޅުގަނޑުމެން މި ނަގަނީ ހަފްތާ އަކު 2 ޖަލްސާ ހަމަ އޮންނަންޖެހޭ މަސައްކަތްތައް ހުރެއްޖެއްޔާ މަދުވެގެން ދެ ޖަލްސާ.




(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:
އާދެ، މިހާރު މޫސަގެ ހުށަހެޅުން އަޅުގަނޑު ދަންނަވާލާނަން. މޫސަގެ ހުށަހެޅުމުގައި މި އޮންނަނީ ކޮމިޓީ އާ މަސައްކަތެއް ހަވާލުކުރެވިފައި ވާނަމަ ކޮންމެ ހަފްތާއަކު މަދުވެގެން 2 ދުވަހު ކޮމިޓީގެ ބައްދަލުވުން ބާއްވަންވާނެ އެވެ. ކޮމިޓީގެ މަސައްކަތްތައް ނުނިމި ހުރި ނަމަ ބައްދަލުވުންތައް ބާއްވާ ދުވަސް އިތުރުކުރެވިދާނެ އެވެ. 

ގެމަނަފުށީ ދާއިރާގެ މެންބަރު އިލްހާމު އަޙްމަދު ވާހަކަދެއްކެވުން:
މޫސާ މަނިކު ހުށަހެޅުއްވި ހުށަހެޅުއްވުމަށް އަޅުގަނޑު ތާއީދުކުރަން. 



(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:
މޫސަގެ ހުށަހެޅުން ވިދާޅުވެދެއްވަފާނަންތޯ.


ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:
އާދެ، (ހ) ގައި އޮންނަން އަޅުގަނޑު ހުށަހަޅާ ގޮތަކީ، ކޮމިޓީގެ މަސައްކަތްތައް ކުރުމަށްޓަކައި މަދުވެގެން ހަފްތާ އަކު ދެ ދުވަހު ކޮމިޓީގެ ބައްދަލުވުން ބާއްވަންވާނެ އެވެ. ކޮމިޓީގެ މަސައްކަތްތަކަށް ބައްލަވައި އިތުރު ދުވަސްތައް، މަސައްކަތް ކުރުމަށްޓަކައި އިތުރު ދުވަސްތައް ކޮމިޓީ އިން ކަނޑައެޅިދާނެ އެވެ. 

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:

އަޅުގަނޑު.

ރިޔާސަތުން ވާހަކަދެއްކެވުން:
މި ހުށަހެޅުމަށް، ރޮޒެއިނާ ތާއީދުކުރެއްވީ. އެހެންވީމާ، މި ގޮތަށް އެއްވެސް މެންބަރަކު އިޢުތިރާޟު ނުކުރައްވާތީވެ ނިމުނީ ކަމަށް އަޅުގަނޑު ބަލައިފިން. (ށ). 5 ވަނަ މާއްދާގެ (ށ). ކޮމިޓީގެ ބައްދަލުވުންތައް ބާއްވާނީ މަޖިލީހުގެ ގޭގައެވެ. ދިމާވާ އެއްވެސް ސަބަބަކާ ހުރެ މަޖިލީހުން ގެއިން ބޭރުގައި ކޮމިޓީގެ ބައްދަލުވުމެއް ބާއްވަން ޖެހިއްޖެ ހިނދެއްގައި އެފަދަ ބައްދަލުވުންތައް ބާއްވާނީ މަޖިލީހުގެ ރައީސްގެ ހުއްދަ ހޯދުމަށްފަހުގަ އެވެ. ޢާޒިމް.

މެދު ހެންވޭރު ދާއިރާގެ މެންބަރު ޢަލީ ޢާޒިމު ވާހަކަދެއްކެވުން:
އަޅުގަނޑަށް ހީވަނީ މި ހުއްދަ ހޯދާނެ ކޮންމެވެސް އުސޫލެއް އޮންނަންވާނެ. ލިއުމުންތޯ ކިހިނެއްތޯ. އަސްލުގައި މި ފޯނުކޮށްލައިގެން ލިޔުމަކުން، މިކަހަލަ ކޮންމެވެސް އަޅުގަނޑު ހަމަ ހިތަށް އަރާ މަޖިލީހުން ބޭރުގައި ބާއްވާތީ މި އަސްލުގައި އެންމެ ބޮޑު މައްސަލައަކީ. 

ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:
މި ޢާއްމު ކޮމިޓީ، ކުރީގެ ސުނާމީ ކޮމިޓީގެ ތަޖުރިބާ އަށް ބަލާފައި އަޅުގަނޑު ދަންނަވާލަފާނަން. މިއީ މަޖިލީހުގެ ރައީސްގެ ހުއްދަ ހޯދަންޖެހޭ ކަމެއް ނޫން. އަޅުގަނޑުމެން މި ކޮމިޓީގެ، މަޖިލީހުގެ ގެއިން ބޭރުގައި، މިސާލަކަށް އަޅުގަނޑުމެން މިހާރު މި އޮތީ ޖަލުގެ މައްސަލަ އެއް ދިމާވެފައި. އަޅުގަނޑުމެން މާދަމާ ޖަލަށް ދާންވީ. ގޮސްގެން ޖަލުގެ ކަމެއް ބަލަމުންގޮސް އަޅުގަނޑުމެންނަށް ނިންމިދާނެ ކޮމިޓީ ބައްދަލުވެފައި އެކަން ނިންމާލާނީއޭ. އެ ވަގުތު އަޅުގަނޑުމެންނަށް ރައީސް އަށް ދަންނަވަންވީ. ދަންނަވައިގެން ރައީސްގެ ހުއްދަ އެއް ނުލިބިގެން އަޅުގަނޑުމެންނަށް ކޮމިޓީ ނުނިމި އަޅުގަނޑުމެންނަށް ތަނަކުން ނުފުރި ތިބެންޖެހިދާނެ. އެހެންވީމާ، އަޅުގަނޑަށް ރަނގަޅީ، މީތި ކޮމިޓީގެ ބައްދަލުވުންތައް ބާއްވާނީ މަޖިލީހުގެ ގޭގަ އެވެ. ދިމާވާ އެއްވެސް ސަބަބަކާ ހުރެ މަޖިލީހުން ބޭރުގައި ކޮމިޓީގެ ބައްދަލުވުމެއް ބާއްވަން ޖެހިއްޖެ ހިނދެއްގައި އެފަދަ ބައްދަލުވުންތައް ބާއްވާނީ ކޮމިޓީ އިން ނިންމާ ގޮތެއްގެ މަތިންނެވެ. ދެން އަޅުގަނޑުމެން ރައީސް އަށް އޭތި ރިޕޯޓު ކުރީމަ ނިމުނީ ނޫންތޯ މިކަން ކުރުމަށްޓަކައި. އެއީ، 




(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:
އާދެ، މޫސަގެ ހުށަހެޅުއްވުން އަޅުގަނޑު ދަންނަވާލާނަން. މޫސަގެ ހުށަހެޅުއްވުމުގައި މި އޮންނަނީ ކޮމިޓީގެ ބައްދަލުވުންތައް ބާއްވާނީ މަޖިލީހުގެ ގޭގަ އެވެ. ދިމާވި އެއްވެސް ސަބަބަކާ ހުރެ މަޖިލީހުގެ ގެއިން ބޭރުގައި ކޮމިޓީގެ ބައްދަލުވުމެއް ބާއްވަންޖެހިއްޖެ ހިނދެއްގައި އެފަދަ ބައްދަލުވުމެއް ބާއްވާނީ މަޖިލީހުގެ ގަވާއިދާ އެއްގޮތަށް ކޮމިޓީ އިން ނިންމާ ގޮތެއްގެ މަތިންނެވެ. 

ތުލުސްދޫ ދާއިރާގެ މެންބަރު ރޮޒައިނާ ވާހަކަދެއްކެވުން:
އަޅުގަނޑު ތާއީދުކުރަން.

ރިޔާސަތުން ވާހަކަދެއްކެވުން:
އާދެ، (ށ) އަށް ރޮޒެއިނާ ތާއީދުކުރައްވާތީ އަދި އެއްވެސް މެންބަރަކު އިންކާރު ނުކުރައްވާތީވެ (ށ) އެ ގޮތަށް ފާސްވީ ކަމުގައި އަޅުގަނޑު ބަލައިފިން. އާދެ، މި ބައްދަލުވުން ނިންމާލާ ގަޑި ޖެހިފައި ވާތީ މިއަދުގެ ބައްދަލުވުން ނިންމާލާނީ. ދެން އަންނަ ދުވަހެއްގައި އަނެއްކާވެސް އަޅުގަނޑުމެން ގަވާއިދައިގެން ކުރިއަށް ގޮސް ފުރަތަމަ ގަވާއިދު ނިންމޭތޯ މަސައްކަތް ކުރުމަށް ޢަޒުމް ކަނޑައަޅައިގެން. 

